Vlera të përkohshme, vlera të përhershme

Mungesa e vlerave është mjerim. Vlerat krijohen gjatë shekujve dhe përcillen nga një brez në tjetrin. Bashkë me to përcillen edhe shprehi për ruajtjen e tyre dhe krijimin e vlerave të tjera. Çdo vend ka vlerat e tij. Disa prej këtyre vlerave janë pasuri e njerëzimit, siç është në Shqipëri Butrinti, Gjirokastra, Berati etj. Sistemi i vlerave gjatë shekujve ndryshon. Ajo çka ishte vlerë themelore në një dekadë, shekull, mund të pushojë së qeni e tillë  në një shekull apo dekadë tjetër. Disa vlera mbeten. Kur shikon Romën, e cila është e gjitha monument kulture,  ku çdo shesh ka një  histori, ka një grup skulpturor, rrethohet me ndërtesa të mrekullueshme të stileve të ndryshme, kur shikon monumentet që nga Roma e lavdishme perandorake, Rilindja e ndritshme europiane e deri tek arkitektura origjinale postmoderne, të zë trishtimi kur vjen në Tiranë.  Vlerat e krijuara  përfshijnë një gamë të gjerë siç janë: arti, letërsia, arkitektura, filozofia, etj., të cilat të gjitha bashkë kthehen në qytetërim. Perëndimi është qendra e qytetërimit të sotëm se i ka ruajtur këto vlera, i ka pasuruar ato gjatë shekujve. Njerëzit përpiqen çdo ditë të krijojnë vlera me punën e tyre, me aftësitë e tyre intelektuale e shpirtërore. Shumica e njerëzve krijojnë vlera ditore, ndërsa shumë pak krijojnë vlera të përhershme. Koha është vlerësuesi më i mirë i tyre. Në se vlerat e krijuara i qëndrojnë kohës, ato janë vlera të përhershme. Arkitektura e Beratit, pikturat e Onufrit, Ura e Goricës, Kështjella, poezitë e Nazim Beratit,  skulpturat e Dhimitër Çanit, prozat poetike të Namik Mehqemesë, skicat letrare të Kristaq Tutulanit, përkthimet dhe studimet e Vexhi Buharasë janë vlera të përhershme të këtij qyteti.


Nuk po flas për vlerat  që përbëjnë qytetërimin e sotëm të Beratit, sepse koha ende nuk i ka provuar. Natyrisht ka dhe vlera të tjera siç janë këngët, mentaliteti dhe sjellja qytetare. 


Edhe atdhetarizmi, përpjekja për të krijuar atdheun e denjë është konstante e vlerës së përhershme njerëzore. Tek ne flitet shumë për atdhetarizëm, ndërkohë që kemi trashëguar një atdhe të rrudhur. 


Pse? 


Kjo pse-ja është një labirinth ku mungon filli i Arianës. Ai që hyn në të mbetet peng i territ të tij.

Y. Hima

Legalizimet, kreu i Agjensisë Kombëtare Memia takon vendorët

Legalizimet, zonat informale 7 mijë ndërtime pa leje. Qarku i Beratit, gati procedurat ligjore
Kreu i bashkisë së Beratit Nasufi : “Me legalizimet nuk do të prishim zonën muzeale”.

Kreu i Agjensisë Kombëtare të Legalizimeve Shaban Memia ka takuar dje paradite në mjediset e prefekturës së Beratit, 5 kryetarët e bashkive si dhe 22 kryetarët e komunave si dhe të gjithë regjistruesit e këtij qarku. Në takimin e organizuar nga prefekti i qarkut të Beratit Roland Bejko, pjesëmarrësit u njohën me ligjin e lagalizimeve, me logjistikën përkatëse, e cila do të ndihmojë në hartimin dokumentar të dosjeve të posaçme për legalizimet si dhe me punën organizuese paraprake që duhet të ndikojë më pas për dy muajt 15 korrik deri 15 shtator. 


“Është një fushatë që fillon me sensibilizimin e opinionit publik me anë të posterave, afisheve e spoteve televizive”,  u ka thënë  pjesëmarrësve në takim kreu i ALUIZNI-t për të vazhduar më pas me takimet direkete me personat e apo grupe banorësh që kanë interesa për të mësuar rreth procedurave ligjore që duhet të kryejnë për legalizimet e banesave të tyre. Më pas Memia tha se kjo është reforma më e madhe ekonomike e pas viteve ’90, pasi rreth 60 % e industrisë së ndërtimeve në Shqipëri është e palegalizuar dhe i përket informalitetit. Po në këtë takim Memia tha se askujt të mos i shkojë në mendje se me legalizimin ne do të prishim zonat muzeale. Për këtë problem Berati dhe Gjirokastra kanë një specifikë të veçantë, pasi kanë ansamble muzeale si ansambli i tri lagjeve muzeale Goricë, Mangalem e Kala. Në këtë rast nuk do të tolerohet qoftë edhe 1m2 i ndërtuar me beton, ndryshe duket të veprojnë strukturat vendore.. Sipas Memisë dy janë përfitimet nga legalizimi: e para është se bëhet pronar shtetasi shqiptar, duke u pajisur me çertifikatë pronësie dhe duke rritur të ardhurat ekonomike të shtetit, pa dëmtuar pronarët e rinj të legalizimeve, sepse është projektuar që tarifa të jetë letësuese. 

       Pjesëmarrësit në takim

Më pas kryertari i bashkisë së Beratit Fadil Nasufi kërkoi një organikë shtesë  për njerzëit që do të punojnë për plotësimin e dokumentave për legalizimet si dhe fonde shtesë për plotësimin e infrastrukturës ligjore, e cila, sipas Nasufit, fillon nga përpilimi i hartës së banesës dhe të zonave informale. Në Berat janë mbi 10 të tilla. Ndërsa bashkia do të përballet edhe me konflikte për vijen kufitare mes bashkisë dhe komunave për rreth.saj. Nisur nga specifika e veçantë e qytetit të Beratit, kreu i bashkisë i këtij qyteti i kërkoi në takim kreut të ALUZIN-t që në grupin e punës të legalizimeve në Berat të jetë edhe një përfaqësues nga Monumentet e Kulturës. 

Kreu i bashkisë së Kuçovës Artur Kurti pohoi se edhe ky qytet ka specifikë të vacantë, pasi në këtë qytet janë mbi 1570 ndërtime në zonën nafëtmbajtse. Ai u shpreh se  duhet një klauzolë e veçantë në lidhje me përpilimin e ligjit në këtë zonë, pasi sipas kreut të bashkisë të qytetit të naftës mbi këtë zonë janë dy pronarë ai i naftës dhe pronari ilegjitim i ndërtimit pa leje. Thuajse të njëtat probleme ka ngritur në takim edhe kryetari i komunës Perondi Ramiz Oboni, ku në teritorin e komunës së tij janë tri zona informale me 1250 ndërtime pa leje, të ndërtuara nga viti 1990 e në vazhdim. 

Për të gjitha problemet në konkluzionin përfundimtar kreu i Agjensisë Kombtare të Legalizimeve tha se askujt të mos i shkojë në mëndje se reforma e nisur do të kthehet mbrapsht. Me legalizimet nuk merren përsipër të prishen ato ndërtime që bashkia me kohë duhet të kishin nxjerrë vendimet e prishjes dhe policia e ndërtimit duhet të mos tregohej e mefshtë, nëse ka pasur vendimet në dispozicion. Asnjëherë nuk do të legalizohen banesat që janë të ndërtuara në vendet e mbrojtura për vlerat kombtare që kanë në arkitekturë, zonat muzeale  etj. Sipas të dhënave paraprake në qarkun e Beratit në territoret e  5 bashkive dhe 22 komunave janë mbi 7 mijë ndërtime të ndërtuara pas vitit 1990, ndërsa më të prekura me zona informale janë bashkia e Beratit me mbi 2500 ndëtime pa leje, me 5 zona informale, e pasuar nga bashkia Kuçove me mbi 1570 banesa të ndërtuara si dhe komuna Perondi me 1250 të tilla, të pasuara me 980  komuna Kozare, 950 komuna Velabisht dhe 750 komuna Kutalli etj. 

Sulo Gozhina 


Nis rrugën viti i  katërtë i gazetës “Lajmëtari” 


Ky numër është i pari pas tri vjetësh nga dita e nisjes së rrugës së gazetës “Lajmëtari”. 


Kjo gazetë është mbajtur me sakrifica nga bordi dhe puna e saj dhe e bashkëpunëtorëve që nuk i janë ndarë asnjëherë, pa mbështetje financiare nga jashtë. 


Me këtë rast falënderojmë disa nga bashkëpunëtorët më aktivë që vazhdojnë edhe sot e kësaj dite të qëndrojnë pranë gazetës dhe të sakrifikojnë për të: 


Vlash Pambuku, Bujar Orizaj, Kastriot Dervishi, Agron Polovina, Fiqiri Tartari, Stavri Bobo, Luftar Spahiu, Nezir Vrapi, Namik Gjoni,Namik Selmani,  Elham Pasha, Anastas Pjetri, Abedin Kaja, Flurans Ilia, Pjetër Simsia, Refat Lapardhaja, Bardhul Myftiu, Vangjel Buda, Enver Troka, Kadri Kuka, Qerim Hysenbegasi, Namik Gjoni, Jorgji Bendi, Josif Mio ...

Stafi i gazetës “Lajmëtari”


Pasaportat për qytetarët nuk mungojnë

Pasaportat e kërkuara nga qytetarët tashmë mbeten në zyrë pasi prodhohen. Janë mbi 3000 pasaporta të prodhuara sipas kërkesës së shtetasve në qarkun e Beratit, të cilat edhe pse janë prodhuar brenda afatit ligjor, nuk janë tërhequr nga banorët për shkak të panevojshmërisë urgjente të tyre. Lajmin e bënë të ditur për gazetën përgjegjësi i zyrës së pasaportave në drejtorinë e policisë së qarkut në Berat, z. Fatmir Hazizi. Sipas tij gjatë gjashtëmujorit të parë të këtij viti në të tri komisariatet e policisë së qarkut të Beratit janë prodhuar 10305 pasaporta sipas kërkesës së shtetasve nga të cilat rreth 3000 prej tyre nuk janë tërhequr nga kërkuesit.


Pajisja me pasaporta të shtetasve në Berat tashmë nuk është një problem për strukturat e policisë për shkak se sipas kushteve orari i zyrës përkatëse në Drejtorinë e Policisë së qarkut vazhdon gjatë edhe jashtë kohës zyrtare ndërsa edhe punonjësit e policisë së rajoneve kanë intensifikuar punën për të mos zgjatur procedurën e verifikimit sipas ligjit të shtetasit që kërkon të pajiset me pasaportë. 


Sipas shefit të komisariatit të Beratit tashmë afati ligjor për të përgatitur pasaportën e një shtetasi nga një muaji që është po bëhet brenda 20 ditëve mesatarisht, ndërsa në disa raste edhe brenda tri ditësh, sipas kushteve dhe kërkesave tepër urgjente. 


Nuk e honeps martesën e të atit, shet orenditë e shtëpisë

Rreh njerkën dhe më pas i vjedh edhe pajisjet elektroshtëpiake duke i shitur në treg. Alban Merkaj 19 vjeç, banor i lagjes “4 shtatori” në Urën Vajgurore Berat është ndaluar nga policia e Beratit për shkak se prej ditësh është bërë i dhunshëm ndaj familjarëve të tij dhe sidomos ndaj njerkës të cilën nuk dëshiron që ta shikojë në shtëpinë e vet.

Sipas tij ajo nuk duhet të përdor pajisjet elektroshtëpiake të cilat janë vënë me djersën e nënës së tij të ndjerë dhe për këtë ai i ka rrëmbyer ato pjesë- pjesë dhe i ka shitur në treg me çmime shumë të lira vetëm e vetëm që të mos jenë në përdorim të njerkës që ka ardhur në shtëpi. 

Megjithëse i ati i tij Andrea e ka duruar për shumë ditë ,dje është njoftuar policia për të ndërhyrë në lidhje me “lajthitjen” e djalit pas martesës së dytë të të atit. 19 -vjeçari i cili nuk ka kapërdirë dot ardhjen e gruas së re në shtëpinë e tij, është ndaluar nga policia dhe është në dhomat e paraburgimit në pritje për të marrë masën e arrestit nga gjykata për dhunim të njerkës dhe rrëmbimin e pajisjeve elektroshtëpiake dhe shitjen e tyre.
Breshëri shkatërron të mbjellat

Nje bresher i fuqishem pasditen e se henes ka shkatërruar te mbjellat ne qindra hektare toka bujqesore, duke shkaktuar miliona leke humbje per qindra fermere beratas. Sipas banoreve ky bresher i papare ka nisur rreth ores 17.00 te se henes, duke rene me nje intensitet te larte per gati nje ore. 


Per pasoje ai ka demtuar çdo bime te kultivuar ne pronesi te fshatareve, ne fshatrat Kozare e Ferras te komunes Kozare dhe Tapi e Perondi, te komunes Perondi, te rrethit te Kuçoves dhe ne fshatrat Çiflik, Arrez, Poshnje, Polizhan, Syzes e Malas- Grope, ne komunen Poshnje te rrethit te Beratit. 

Nga evidencat paraprake te ardhura ne keshillin e qarkut te Beratit, rezulton se bresheri i se henes ka demtuar mbi 1880 hektare kultura bujqesore, ne prag te vjeljes se prodhimit. Sipas informacioneve te ardhura ne rruge operative, demet e shkaktuara nga ky bresher jane te jashtezakonshme. 


Qendra e tij ka qene ne fshatin Arrez, ku rreshjet e bresherit kane zgjatur rreth 60 minuta, ndersa trashesia e tij ka shkuar deri ne mbi 15 cm dhe si pasoje rreth 210 ha toka te mbjella me kultura te ndryshme bujqesore jane shfarrosur totalisht. Madje gjurmet e ketij bresheri te rende jane pare ende te pashkrira edhe nje dite me pas. 


Ne kete fshat banoret kane qene te terrorizuar, por per fat nuk ka pasur viktima ne njerez dhe as shtepi te demtuara. Arreza eshte nje fshat me tradita te hershme ne kultivimin e kulturave perimore e bostanore dhe furnizuesi me i madh i tregjeve ne qytetet Berat, Kuçove e Ura Vajgurore. Bresheri i dites se hene eshte shoqeruar edhe me nje furtune te papare, nga e cila mesohet te kene rene per toke tri çati banesash. Furtuna ka shembur edhe dy plepa gjigandë ne lagjen e “Protoduareve” ne Poshnje, te cilet kane mbajtur te paralizuar per me se dy ore rrugen nacionale Berat- Lushnje, sera diellore, 250 hektare kultura foragjere, mbi 10 mije pjergulla, etj. Ndersa ne vlere leku i gjithe demi i shkaktuar nga ky bresher i papritur llogaritet paraprakisht te kape vleren prej mbi 200 milion lekesh te reja.
Emri: Berat Luzha 
Email: beratluzha@hotmail.com 

Mesazhi: E nderuar redaksi e “Lajmetarit...”!


Ka mese nje vit qe rregullisht shfletoj gazeten tuaj ne internet, prej nga njoftohem per te gjitha zhvillimet ne qytetin tuaj, per problemet e tij sot dhe per synimet e zhvillimit te metejshem. Shume here kam pasur rastin edhe ta vizitoje Beratin dhe te kenaqem me bukurite e tij mahnitese, te mesoj per te kaluaren e tij te bujshme historike. Pastaj te vrojtoj me dashuri Tomorin legjendar, ate ”fron te Perendise”, i cili qendron gjithnje krenar mbi qytet. Dhe te shetis andej - kendej lagjeve te bukura te qytetit, te vjetra e te reja qofshin ato, te ngjitem sahere ne kalane e lashte, te njihem me miq gjithandej, me popullin bujar e mikprites te qytetit dhe te rrethit te Beratit.  Jam i bindur se nuk e teproj kur e quaj Beratin si qytetin me te bukur te Shqiptarise, sepse ai te magjeps me bukurine e tij ne çdo hap.  

Pershendetjet me te perzemerta per te gjithe ju, redaksi e nderuar dhe beratas te

nderuar!
                           I juaji, 

          Berat Luzha, deputet i Kuvendit te Kosoves
Dhjetëra autobusë drejt sheshit “Skënderbej

Bashkia e Beratit ndërpret punën disa orë para për t’u paraqitur në miting
Strukturat e pesë partive të majta të Beratit, prej dy ditësh janë organizuar në grumbullimin e njerëzve për të mbështetur protestën e madhe në sheshin “Skënderbej”. Strukturat e këtyre partive kanë prenotuar të paktën dhjetë autobusë, të cilët u nisen nga Berati mëngjesin e ditës së mërkurë. Ndërkohë që të gjithë protestuesit udhëtuan falas. Nga ana tjetër, sipas drejtuesve të Partisë Socialiste të Beratit, megjithëse janë pajtuar dhjetë autobusë, është përllogaritur që numri i mbështetësve do të jetë akoma më i madh. Për të mundësuar mbërritjen e tyre në Tiranë, u përdorën edhe autobusët e linjës Berat-Tiranë, e kthim. Gjatë dy ditëve, të gjitha strukturat e partive të majta, kanë bashkëpunuar dhe bashkërenduar punët për të grumbulluar sa më shumë mbështetës dhe simpatizantë për protestën e ditës së merkurë, që u zhvillua në Tiranë. Për dy ditë me radhë, nga krerët e pesë partive të majta të Beratit është organizuar një shtab i përbashkët, ku është punuar jo vetëm për sensibilizimin e simpatizantëve, por dhe për të regjistruar një numër sa më të madh mbështetësish. Nga ana tjetër, në ndihmë të tyre qenë dhe deputetët, të cilët ishin ngarkuar me detyrën për të siguruar mbërritjen e tyre në Tiranë dhe kthimin pa probleme.

Poliçan, 210 punëtorët hyjnë në grevë pa afat

Janë 210 punëtorët e uzinës së prodhimit të armëve në qytetit e Poliçanit që kanë filluar një grevë pa afat me qellim realizimin e kërkesave të tyre që i kanë drejtuar po Presidentit të Republikës, Kryeministrit dhe Ministrit të Mbrojtjes. Sipas përfaqësisë së grevës, punëtorët e kanë ndërmarrë grevën pas ndërprerjes të pagesës mujore, me vendim të Këshillit të Ministrave. Të njëjtat burime thanë për gazetën se greva erdhi pas disa kërkesave drejtuar instancave më të larta të shtetit për vazhdimin e punës në këtë kombinat. Përfaqësuesit e punëtorëve grevistë dhe këshilli drejtues i sindikatës të pavarur, kanë parashtruar 3 kërkesat e tyre si dhe një peticion dhe një kopje të dokumenteve për zhvillimin e grevës para sheshit të kombinatit të prodhimit të armëve. Kryetari i sindikatës së pavarur, Kujtim Sulçe, ka lexuar para punëtorëve peticionin drejtuar kreut të shtetit, Alfred Moisiu, Kryeministrit Sali Berisha si dhe Ministrit të Mbrojtjes Fatmir Mehdiu. Tri janë kërkesat që punëtorët kanë parashtruar: Të vazhdojë pagesa e punëtorëve për 6 mujorin e dytë të këtij viti dhe në vazhdim. Shtyrja e VKM. nr 253, dt. 27.4. 2006, që trajton 210 punëtorët me pagesë gatishmërie. Si dhe miratimin e një ligji për trajtimin e veçantë të punëtorëve.
Divorcet, rrjedhojë e lirisë ekonomike apo e varfërisë?
Shtohen rastet e divorceve familjare në Berat. Burime nga gjykata e Beratit kanë bërë të ditur se tashmë kërkesat për divorce janë të shpeshta e sidomos këto kërkesa nga çifte të rinj pas pak muajsh apo vitesh martesë. 

Në vitin 2004 sipas statisktikave në gjykatë janë bërë 146 divorce ndërsa në vitin 2005 numri i divorceve i ka kaluar të 200-at. 


Burimet nga gjykata e Beratit thonë se janë shtuar kërkesat për divorce dhe shkak për këtë është gjendja e keqe ekonomike, por jo gjithmonë kjo mund të përcaktohet si një nga shkaqet më kryesore. Largimet jashtë shtetit të meshkujve, jeta e ndarë, lënia e grave thjesht kujdestare e prindërve të meshkujve ka bërë që të ftohen deri në divorc mjaft lidhje martesore. Raporte të OJQVE që kujdesen për të drejtat e grave pohojnë se pavarësisht se është shtuar numri i divorceve, duhet pranuar se akoma ka femra që vazhdojnë jetesën në çift në kushte poshtëruese dhe diskriminuese. Ndoshta edhe kjo arsye ka bërë që në të shumtën e rasteve kërkesat për ndarje bashkëshortore janë bërë nga femrat, të cilat nuk e kanë gjetur lumturinë e premtuar para se të martoheshin. 


Disa e argumentojnë numrin e divorceve më shumë me rritjen e mirëqënies në familje se sa me rënien ekonomike gjë që krijon një farë pavarësie ekonomike te femrat.






Lajmetari
Berati i hidranteve ...

Shpesh mendja të vete në lagjet muzeale, se sa herë rriten temperaturat, menjëherë të shkon mendja tek ndonjë zjarr apo ndonjë shkëndi e fillon djegia. Për të përballuar këto situata alarmante, të parët tanë kishin përgatitur:tri shkallë të gurta për lagjen Goricë në distanca 50 m larg njëra-tjetrës, që të çonin në lumë dhe njerëzit bëheshin varg e çonin ujin në vendin e  zjarrit. Tani në lagjen Goricë nuk ka as një shkallë që të çon te lumi. 


Kurse lagjja Mangalem kishte dy shkallë të gurta që të çonin në lumë, njëra ishte afër lundrës së Jan Gajdës edhe tjetra në afërsi të Urës së Varur sot nuk ka asnjë shkallë.


Për t’i shpëtuar rrezikut të djegies në lagjet Goricë, Mangalem e në pjacën e qytetit, u vendosën hidrantet para  viteve ’40, që ishin në gatishmëri për në çdo kohë. Këto hidrante ndodheshin  tek shtëpia e  Vasil Pingulit, tek shtëpia e Peçi Sinjarit, tek Xhamia e Beqarëve për Mangalemin, kurse për Goricën tek shtëpia e Gjergos, për mëhallën e sipërme, tek Kumsalla  e Madhe për mëhallat e poshtme, kurse për shtëpitë e lagjes Kala kishte sterë uji.


Se po ra zjarri në lagjet autoktone jo vetëm digjet shtëpia, mëhalla, pse jo edhe lagjja, por vlerat e disa mijëravjeçare shkojnë dëm. Prandaj ne njerëzit e tanishëm duhet të jemi largpamës, për të ato masa që në rëntë zjarri, të fiket sa hap e mbyll sytë. Po s’qe kjo gatishmëri, katastrofat do të jenë të mëdha. Po tani që s’ka  shkallë buzëve të lumit, s’ka hidrante, si do të zgjidhet problemi?!

Jorgji Bendi
NUK FITOI VIZEN AMERIKANE, HIDHET NGA BALLKONI 52 VJEÇARI

Pergjigjja negative e ambasades amerikane ka qene fatale per Ilir Demirajn, i cili humbi jeten per shkak te depresionit. Humbet te drejten per t’u pajisur me vize amerikane, hidhet nga ballkoni i pallatit.  Burimet zyrtare te policise se Kuçoves, njoftuan vetevrasjen e 52- vjeçarit Ilir Demiraj, lindur dhe banues ne lagjen “Tafil Skendo”, te ketij qyteti. Sipas ketyre burimeve, Demiraj, eshte vetevrare duke u hedhur nga ballkoni i katit trete te pallatit ku banonte, rreth ores 10.00 te dites.


Demiraj eshte derguar ne spitalin e qytetit, nga fqinjet e pallatit qe u ndodhen aty, ne moment, por fatkeqesisht perpjekjet e mjekeve kane qene te kota, pasi viktima kishte humbur jeten pak çaste para se te mberrinte ne spital. Banoret e pallatit nr. 7, ne lagjen “Tafil Skendo” te qytetit te Kuçoves, jane tmerruar kur kane pare me syte e tyre, renien nga kati i trete, te 52- vjeçarit Ilir Demiraj. Ata jane gjendur menjehere prane tij dhe jane perpjekur t’i vijne ne ndihme, duke e derguar ne spital. 

Sipas deshmitareve okulare, rreth ores 10.00, Demiraj eshte pare duke ndenjur ne ballkonin e shtepise se tij, si zakonisht. Papritur, ai ka kercyer mbi parmak dhe eshte hedhur poshte. Ne ate moment gruaja dhe dy femijet nuk kane qene ne shtepi. Burimet policore shpjeguan se ata jane lajmeruar nga banoret e pallatit, pak çaste pas tragjedise. 


Ne vendngjarje kane shkuar menjehere forcat e gatshme te komisariatit te Kuçoves dhe grupi i eksperteve hetimor. Sipas ketyre te fundit, Demiraj eshte hedhur nga ballkoni i tij, ne kushtet e nje depresioni te forte psikik. Burime nga grupi hetimor sqaruan me tej se Demiraj nuk ka vuajtur me pare nga ndonje semundje e tille, por duket se shkak per kete depresion akut ka qene humbja e shansit per marrjen e vizes amerikane, ne ambasaden amerikane ne Tirane. 


Demiraj ka qene fitues i llotarise amerikane DV 2006 dhe disa muaj me pare ai kishte fituar testin e pare. Ndersa dy dite me pare ai ishte paraqitur ne ambasaden e SHBA per testin e dyte, ku perveç shpenzimeve te tjera per sigurimin e dokumenteve te aplikuesit, ka paguar edhe shumen prej 3000 euro. Por, pergjigja e kesaj ambasade kete here ka qene per te fatale. Bashkeshortja e tij ka rrefyer ne polici, se pas kthimit nga kjo ambasade, Iliri ka qene shume i merzitur, por kurre nuk kishte shfaqur shenja depresive. Sipas saj, Iliri e kishte enderr Ameriken dhe mezi priste te shkonte atje. Disa vjet me pare, me ane te llotarise amerikane kishte ikur edhe e motra e tij e martuar, e cila kater vjet me pare kishte marre atje edhe nenen e tij.

Mesazhi: E nderuara gazete, po ndjek me vemendje dhe interes qytetare polemiken midis z.Mehqemeja dhe Kajanave persa i perket patriotizmit te Dr. Kajanes e meritave te tija te tjera. Shoh se z. Mehqemeja hyri ne kete polemike si pa dashur dhe vihet re se ai eshte perpjekur te evitoje zgjatjen e metejshme te saj, por ai u gjet aty edhe per mungese te mos veprimit te historianeve te vertete qe siç duket ne kete qytet mungojne. Gjithshka filloi kur familja e Dr. Hajdar Sula kerkoi qe dr. Hajdari te behetqytetar nderi per meritat e tij ne mjekesi dhe ti vihet emri i spitalit Rajonal, ku midis te tjereve kishte bere nje artikull ne favor te punes se tij edhe drejtori aktual i spitalit. Kur Z. Veveçka me disa firma te tjera doktoresh e kundershtoi kete propozim u duk si diçka e pafajshme e si te thuash \”spitali e ka emrin e tij...\”, por disa jave me vone po ne \”Lajmetari\” kemi kunderpropozimin e familjes (te gjithe ne Berat i njohin miqesine e Xh. Kajanes me Veveçken) per t’i vene emrin e tij spitalit (sikur e kishim mire me emrin qe ka?!). Ku vihet re e njejta paralele si ne rastin e doktor Hajdarit duhet justifikuar emri i kandidatit me kontributet jo vetem profesionale por edhe me ato patriotike e komunitare. Por nese ne rastin e dokt.Sules kishim opinionet e specialisteve (megjithe rezervat qe çdo kush mund te kete per ta) ne rastin e Kajanes vetem deshira e mire e familjareve. Pra familja Kajana duhet te ndimohej ne kete detyre nga historiane, pasi keshtu eviton polemikat, dhe nga ana tjeter nuk behen gabime siato qe jane bere me referime jo ekzistente. Gjithashtu duhet thene se per nje historian nuk eshte bukur te hysh ne polemikeme nje familje a fise te tere. Mendoj se z. Starova qe duket se e njeh mire ate periudhe mund te nderhyje shume mire per te sqaruar rrethanat historike pa ja lene kete pune te sikletshme nje kryeredaktori, i cili ka fajin e vetem se nuk i hedh dot ne gazete gjerat pa u sikletosur. Faleminderit
Përgjigje z. Agim Mehqemeja për “Le të flasim hapur”, dt. 10.07.2006
Lexuam replikën tuaj me titullin “Le të flasim hapur” te “Lajmëtari”, prandaj po të përgjigjemi: Ne nuk kemi kërkuar ndonjëherë të mbrohemi prej teje, sepse e kemi ditur prej kohësh që ndaj nesh je me mjaltë në buzë dhe zeher në zemër. Ju keni një  intuitë informatori të sprovuar në dekada. Bëni kujdes në botimin e shkrimeve tona në gazetë sepse vende-vende, gjoja sikur harroni, ju lini me qëllim rreshta të tërë pa i ekspozuar dhe në ndonjë rast shtoni ndonjë  fjalë për të shtrembëruar kuptimin e fjalisë, si psh. epitetin për Dr. Kajanën “proeuropian” e keni shndërruar djallëzisht në “pseudoeuropian”.


Që në fillim të shkrimit ju vetë pohoni që keni penguar futjen e këngës popullore, kushtuar Dr. Dh. Kajanës në repertorin e festivalit kombëtar në vitet 80 dhe më vonë në grupin “Gorica”, pra vetë pranoni zeherin tuaj në zemër për ne. Kjo këngë në të vërtetë është propozuar nga z. Sotiraq  Konçi, artist i merituar dhe z. Llambi Gjikopulli, letrar. Megjithëse kënga nuk u lejua prej Komitetit të  Partisë, sepse i biri i Dr. Kajanës, Vasili, i dënuar politik, kishte vdekur në burg, - kjo këngë nuk u asgjësua, por u koleksionua dhe u konservua në një institucion qendror kulture të kohës së komunizmit. Kjo dëshmon  që autoritetet e asaj kohe e konsideruan këtë krijim popullor të vyer për një personalitet me vlerë, pavarësisht që i biri i tij, Vasili, ishte një armik i  komunizmit.


Ju pretendoni që në gazetën “Mesazh” ka qenë shkruar një artikull i gjatë, ku zbulohet veprimtaria “antikombëtare” e Dr. Kajanës dhe e akuzoni  atë si bashkëpunëtor me vorioepirotët, madje edhe përgjegjës për maskrimin e 6 fshatarëve. O Zot, çfarë nuk lë pa pjellur urrejtja pa fre e armikut fanatik?! Për herë të parë prej jush po dëgjojmë përrallën e Luçiferrit që mjeku humanist i grave dhe i vegjëlisë Dr. Kajana paskërka qenë edhe vrasës ndaj fsahtarëve të panjohur, njëri prej të cilëve paskërka shpëtuar pa u vrarë. Ç’nuk dëgjon veshi i njeriut!? Deri këtu arrin intriga dhe shpirti cmirëzi i dashakeqësve tanë, sa ne të dëgjojmë gjëra të paqena dhe monstruoze  për gjyshin tonë të nderuar!?

Cilësimi “antikombëtar” shërben vetëm si tymnajë, sepse asgjëkundi nuk precizohet  kur dhe si Dr. Kajana e kreu këllë lloj veprimtarie. Në se Mehqemenë e ka shqetësuar takimi i tij me vorio-epirotët  në qershor 1914, ne po e përsëritim atë që kemi thënë në shkrimet e  mëparshme, që kjo detyrë iu ngarkua Dr. Kajanës prej Bashkisë së Beratit me qëllim që të mbrohej popullsia  myslimane. Dihet që këtë mision ai e kreu me sukses: asnjë banor i Murat Çelepiasit, Vakëfit, dhe i gjithë Beratit nuk u vra gjatë kohës së shkurtër që qëndrimit të bandave vorio-epirote. Në gazetën “Mesazh” është shkruajtur  kronika e ngjarjeve në Berat e vitit të mbrapshtë 1914, por ne nuk dimë që ndonjëri ta ketë yshtur z. Xhevair Lleshi të shkruante për gjyshin tonë. Që të mashtroni lexuesin për të ashtuquajturën veprimtari “antikombëtare” të Dr. Kajanës ju citoni Eqerem Vlorën dhe Gazmend  Shpuzën, të cilët që të dy nuk kanë banuar në Berat në vitin 1914 dhe nuk janë as me origjinë nga Berati. Eqerem  bej Vlora e ka marrë informacionin e remë nga skora e tij, bejlerët fanatikë të Beratit, të cilët e çuan në litar doktorin martir. Elegjia e popullit e dëshmon këtë, në vargjet kur ligjëron:


“... Milet-bahçe qerthulluar me tel


mbushur me burra e bejlerë”


Litari ishte lyer me dhjamë


Për të varur të ziun Kajanë...”


Bejlerët me origjinë të paidentifikuar plotësisht, silleshin ndaj shqiptarëve më keq se pushtuesit turq. Këta bejlerë me ofiqe, yfylera (rrogë) e prona, të dhuruara me dekrete sulltanike rrëmbyen flamurin e nacionalizmës, atëherë kur anija turke po  mbytej duke gëlltitur  ujë në detin e historisë. Këtë ata e bënë për të ruajtur privilegjet e fituara nga shërbimet ndaj Portës së  Lartë, “qeni leh, atje ku ha”, në dëm të Shqipërisë dhe shqiptarëve. Megjithatë Eqerem Vlora nuk jep asnjë  fakt kundër Dr. Kajanës, përkundrazi shkruan gabimisht që u “varën disa krerë të krishterë”, kur realisht u ekzekutua vetëm gjyshi ynë.  Eqerem bej Vlora, i kultivuar  me Orientin, ndonëse në moshë të rritur jetoi  në Vjenë me florinjtë e trashëguara, të fituara jo me punë, shquhet - dhe kjo rezulton edhe në  kujtimet e tija,- për ndjenja përbuzëse ndaj shqiptarëve të krishterë. Ai nuk kishte si ta simpatizonte Dr. Kajanën, një intelektual kristian të spikatur, që kishte qëmtuar edukim e kulturë në kryeqytete perandorake të Europës, si Parisi, etj. Autenciteti i shkrimit të Eqerem beut do të ishte i barabartë me një shkrim tuajin, si historia e letrar kllasi që jeni?! Në se ju do të guxonit ta bënit, për ngjarjet e 1914 numur 2, d.m.th të vitit 1997 në qytetin e Vlorës disa vjet më vonë.


Shkrimi i Gazmend Shpuzës, autor i monizmit, është akoma më pa vlerë se ai i Eqerem beut, sepse ai mbështetet në të dhënat e këtij të fudnit dhe ato arshivale të deformuara në përputhje me direktivat ideologjike të kohës dhe konkluzionet  i ngjyros me ndjenjat e tija orientaliste. Ndër të tjera Gazmend Shpuza shquhet si  autor simpatizant i lëvizjes  haxhiqamilase, e cila i vuri zjarrin  Shqipërisë  me parrullën “Dum Babën”, d.m.th rikthimin  e Turqisë dhe Haxhi Qamilin, ekzekutorin e  gjyshit tonë, e paraqet si hero popullor bëmëmadh, lexo gjëmëmadh, të ngjashëm me Pugaçovin e Rusisë. Pse nuk shkruan ai që kopuku i gjullurdisë, Haxhi Qamili, plaçkiti veç të tjerave edhe vodhi e grabiti pajat e nuseve, rrahu për vdekje plakun patriot Babë Dudë Karbunarën, i dha purgativ dijetarit Aleksandër Xhuvanit për të defektuar në rrugët e Elbasanit, duke e shoqëruar me arixhinjtë, vrau në Durrës kolonelin hollandez Tomson, gatiti çadrën në Shijak për princin turk, pasi të kishte përzënë  princin kaur Vilhelm Vidin etj.


Tani le të  vimë te paradoski më i madh, çudia e çudirave të zotit Agim Mehqemeja: “Antikombëtari”, mjeku Kajana, u ekzekutua me të drejtë, sipas  Mehqemesë, prej turkomanit të sipërpërmendur Haxhi Qamil, Musa Qazim etj. Si rrjedhojë Haxhi Qamili dhe rasati që e pasonte na rezultojnë “kombëtare”, por dhe një fëmijë e kupton që kjo  është njëlloj si t’i thuash  të zezës të bardhë. Agim Mehqemeja del hapur kështu si dishepull i këtyre “patriotëve”, pra siç  e kemi përmendur edhe në numrin e mëparshëm të gazetës, një “haxhiqamilas i kohës sonë”.


Mehqemeja  shkruan: “Babë Duda e dinte veprimtarinë  e Dr. Kajanës dhe nuk deshi të prononcohej për të, sepse s’kishte veç të shkruante për keq”. Në të kundërtën e këtij spekulacioni pa logjikë elemetare të Mehqemesë, ne vëmë në dukje që Babë Duda ishte mik, fqinjë, bashkëmeshues e psaltës në kishë, bashkëvuajtës nga kulari turko-obskurantist me Dr. Kajanën, kurse  Llambi Goxhomani ishte kumbar i familjes së doktorit. Në se këtyre të dy  persoanliteteve nuk do t’u shkonte për shtat gjyshi ynë për më tepër me një profesion tjetër, jo arsimtar, dhe nuk do t’i përputheshin edhe bindjet politike patriotike, ata nuk do të kishin miqësi aq të ngushtë ndërmjet tyre.


Mehqemeja mashtron lexuesin kur shkruan: “Pretendimi i ngritjes së flamurit një muaj para Vlorës është një sajesë. Thuhet se është ngritur në kohën e ardhjes së vorioepirotëve një flamur grek”. Për ta bindur Mehqemenë për ngritjen e  flamurit të Gjergj Kastriotit në Kala nga Dr. Kajana etj. ne i rekomandojmë atij të ngjitet në lagjen Kala dhe të pyesë pasardhësit e familjeve të vjetra autoktone si Shkarpa, Salepi, Capo, Nova, Cici, Arapi etj., sepse me shkrimin tonë të mëparshëm ai nuk bindet dhe si “historian autentik” dhe njojtës i shkëlqyer i  kumandarit turk Karasaid kërkon gjoja të vërtetën dhe vetëm të vërtetën. Përsa i përket flamurit  grek Mehqemeja e di shumë mirë që të krishterët e Beratit nuk e kanë ngritur atë asnjëherë dhe nuk kanë  qenë as edhe anëtarë të klubit të Selanikut, të përsëndytur nga Çajupi, siç kanë qenë paraardhësit e  tij. Përkundrazi të krishterët e Beratit i kanë rezistuar në shekuj pushtuesit turk dhe u ngritën të parët kundër tij, më vonë pa asnjë mëdyshje luftuan kundër pushtuesve italo-gjermanë dhe në vitet 90 iu bashkuan lëvizjes demokratike dhe integrimit për në Evropë.


Pretendimit pse Dr. Kajana nuk ishte i pranishëm me bashkëqytetarët e tij, kur u ngrit flamuri në Vlorë? ne i përgjigjemi  që edhe shumë patriotë të jerë të ndjerë nuk shkuan në Vlorë dhe kjo nuk i përjashton ata nga përcaktimi i të qenurit patriotë. Mos harroni  kohë-zgjatjen e udhëtimeve, epidemitë që bënin kërdinë të përballuara nga një numër i vogël mjekësh.


Në fund të shkrimit tuaj ju hiqeni si indiferent ndaj vënies së emrit të spitalit të Beratit, por kjo nuk është e vërtetë. Pikërisht gjithë kjo polemikë në disa numra të  gazetës “Lajmëtari” nisi atëherë kur ne, familja Kajana, bëmë kërkesën për ta emëruar spitalin me emrin e gjyshit tonë, ndërkohë që ju mbronit kërkesën për mjekun libohovit Hajdar Sula. Madje ju ishit edhe i pari në takimin me kryetarin e bashkisë për këtë çështje. Por taktika juaj dinake për të denigruar gjyshin tonë të paharruar është e destinuar të dështojë. Ju dhe gjithë haxhiqamilët prapa teje duhet ta dini se koha juaj për Orientin ka perënduar dhe se shqiptarët dëshërojnë dhe do të hyjnë patjetër një ditë në Europën e  Bashkuar. 


“Si do me ardhë e me kenë puna, e ardhmja e  Shqypnisë janë Portat e  Branderburgut”. 
At Fishta.


Dhimitër Kajana, Polikseni Kajana, 



Serxhi Kajana, Thoma Kajana, 



Dora Kajana, Kristela Kajana, 



Eftali Kajana, Xhovan Kajana, 



Llazar Kajana, Gjergji Kajana, 



Vasil Kajana, Nasi Kajana.

Elita mes harresës dhe mbijetesës
Në gazetën “Shqip” po ndjek me vëmendje dhe interes gjithë debatin mbi ELITAT. Inicues i këtij debati është analisti i njohur Fatos Lubonja. Në këtë qerthull diskutimi pasionant dhe cerebral janë përfshirë analistë të njohur, si Alfred Peza, Mustafa Nano, Kim Mehmeti etj. 
Elitat në  kuptimin e përgjithshëm janë vlerat më të koncentruara të një kombi në fusha të ndryshme të jetës ekonomiko-shoqërore dhe kulturore-shkencore.

Për elitat çdo shoqëri investon me qëllimin e vetëm që ato t’i shërbejnë shoqërisë. Nga kjo pikëpamje investimi shoqëror për elitat është jo i dobishëm, por kurrë s’është i tepërt. Problemi kyç në diskutimin  për rolin e elitës në një shoqëri të hapur demokratike është dilema: kush duhet klasifikuar ne elitë?
Sot në botën akademke dhe filozofike diskutimi për elitat është një nga problemet më të diskutueshme. Për elitat ka koncepsione, trajtime teorike dhe qëndrime ekstreme, të cilat kushtëzohen nga faktorë  historikë, ideologjikë, klasorë ekstra shoqërorë dhe  kulturorë. Njëra palë elitën e klasifikon si një pjellë genesh dhe nënvleftëson faktorët shoqërorë. Ndërsa pala tjetër i jep rëndësi faktorëve  gnoseologjikë dhe klasorë. Elitat janë në esencë kuintsentenca e mendimit intelektual njerëzor, e cila zhvillon e përparon shoqëritë njerëzore. Ajo është një shtresëzim shoqëror, e cila pavarësisht se është prodhim shoqëror, nuk identifikohet me shoqërinë. Elitat i dallon dhe i veçon nga  shoqëria në përgjithësi niveli shkencor dhe intelektual. Elitat dhe përfaqësuesit e saj janë grupime dhe individë të shquar me një  ose disa fusha të caktuara, të cilët nuk kanë asgjë të përbashkët me njerëzit e rëndomtë. Pikërisht këtu duhet trajtuar me kujdes një problem sa delikat aq edhe i domosdoshëm. A  duhet të mendojë shoqëria për të krijuar elitat e saj në të gjitha fushat, a duhet ajo të thithë trurin e inteligjencën që në moshën e hershme të jetës së njeriut?! A kemi ne stafe pedagogësh, intelektualësh, akademikësh që të “gatuajnë” që në moshat e vogla, mendjet e mëdha të kombit?

Është një realitet që në  vendin tonë elitat janë pasuri spontane e shoqërisë dhe jo një elitë e studiuar dhe e përpunuar shkencërisht. Vërtet ne kemi njerz të shquar në fusha të ndryshme të jetës, por ata janë më tepër frut i një prodhimi krejt spontan dhe meritë më tepër e vlerave individuale. Ne gjithashtu investojmë pak për elitat, për njerëzit e mençur e të ditur, të cilët me “motorrin” e tyre intelektual vënë në lëvizje gjithë jetën ekonomike, shoqërore, kulturore, shkencore, akademike të një vendi.

Gjithashtu ne pak i kushtojmë kujdes stimulit financiar dhe investimit  moral të mendjeve inteligjente. Në faqet e shtypit më shumë zënë vend  vrasja e qenëve dhe helmet me fotoksinë se sa promovimi i një  profesori apo doktori të shkencave në art, kulturë, ekonomi, shëndetësi, arkitekturë, frutikulturë etj.

Para pak kohësh në qytetin tonë u promovua jeta akademike e disa personaliteteve të shquar, si Prof. Dr. Gani Strazimiri, Dr. Emin Riza, Dr. Hëna Spahiu, Dr. Artur Burnaziani, Dr. Lluka Muço, Dr. Ymer Berati, dhe shtypi i Tiranës, i cili  ka korrespondentët e tij në Berat,  nuk pasqyroi asnjë rresht për këta personalitete. (Ndërsa gazeta “Lajmëtari” i ka pasqyruar me nivel dhe profesionalizëm të gjitha  veprimtaritë dhe iu ka lënë një vend të gjerë figurave dhe personaliteteve të artit dhe të kulturës.

Pra, edhe shtypi nuk tregohet miqësor për përkrahjen e elitave, por i lë vend më tepër sensacioneve dhe kronikës së zezë.

Sot po diskutohet gjerësisht kush është elitë. Në vendin tonë  sot po ndodh një fenomen i rëndomtë. Elitë po klasifikohet edhe një biznesmen i rëndomtë, i cili me para ble diploma universitetesh dhe i bën karshillëk shkencëtarit apo një dijetari, i cili  e ka mbushur raftin me libra e tituj shkencore. Është  kohë paradoksesh? 

Një biznesmen kur abuzivisht futet në sferëm elitare, atëherë  shoqëria dhe e ardhmja e saj është e  rrezikuar. Nuk mund të ecë një shoqëri me injorantë, me diploma dollarësh apo eurosh, me nënpunës  që nuk hapin një libër e që vegjetojën gjatë gjithë orarit të punës, me nxënës të cilët marrin notën 5 dhe me mësues që qëllim të vetëm  kanë fitimin. Një shoqëri e tillë është një shoqëri që në vezë e dështuar.
 
Elitë nuk është thjesht një pasuri monetare, por në thelb ajo është një pasuri intelektuale. 

Ne duhet të vlerësojmë me shumë se gjithçka vlerat intelektuale të njeriut,  se sa paranë si qëllim në vetvete. Megjithatë elitat janë nga shtresat më të diskriminuara të shoqërisë sonë. Ato përfitojnë shumë pak, në një kohë kur shërbimi që i bëjnë ato vendit të tyre është shumë i madh.

Në klasifikimin  elitar ndesh edhe qëndrime krejt ekstreme. I pari është motivimi tërësor i formësimit kulturor dhe ngritje në kult i elitës  ekstra. Ky qëndrim tejet  purist mohon kulturën e  përgjithshme universitare apo të specializimeve. Ndërsa  mbisundues në qarqe akademike dhe elitare është koncepsioni që elita është substrat i një niveli  akademik, kulturor e shkencor të një  formati mbinjerëzor,  mbiintelektual.

Diskutime të tilla “ekstreme” në thelb i bashkon një qëndrim ekzibiciarist ndaj elitave. Ato janë edhe të  përkëdhelura, por edhe të fyera njëherësh.

Elita është promotorri i zhvillimit të një kombi. Ajo duhet të jetë pjesa më e privilegjuar, që duhet të gëzojë trajtime  vërtet ekstra. Vetëm ai shtet që trajton artistët, shkencëtarët, akademikët, studiuesit (e të gjitha fushave njerëzore) ka të sigurtë të ardhmen. Sot bota, teknologjia dhe zhvillimet janë marramendëse. Me ritmet që po ecën teknologjia bindesh akoma më shumë për forcën dhe fuqinë e pakufishme të mendjes njerëzore. Por jo të çdo mendjeje njerëzore, por të një elite e cila përveç genit i zhvillon dijet  përmes programimeve shkencore. Ky kombinacion i genit, i mundësive potenciale, i talenteve që udhëhiqet e programohet në aulet shkencore ka dhënë fryte të shkëlqyera. Kjo përvojë e botës shkencore dhe vendeve të zhvilluara të cilat i kushtojnë një kujdes permanent elitave dhe që i edukojnë dhe i “rrisin” në serra shkencore dhe me një vizion largpamës, duhet të jetë një  leksion për ne shqiptarët.

Por tek ne elitat jetojnë midis harresës dhe mbijetesës, midis përcmimit dhe fyerjes. Në qytetin tonë ka mjaft talente, mjaft njerëz  të ditur të fushave të ndryshme, të cilët duhen trajtuar me një program të veçantë. Nuk mjafton vetëm një ose disa bursa në këshillin bashkiak, ose disa veprimtari, por një kujdes më i vëmendshëm i të gjithëve duke përfshirë  këtu edhe shoqërinë civile, shkollat, OJQ-të, etj.

Elitat dhe  pinjollët e saj janë përfaqësuesit më të dobishëm të një qyteti, ose shteti. Ata me veprat e tyre intelektuale ndikojnë pozitivisht në jetën dhe zhvillimin e gjithanshëm të jetës. Nga ky pozicion i dobishëm shoqëror, elitat duhen trajtuar me një vizion dhe  koncept sa pragmatist, sentimental dhe financiar. Nuk është  kurrë luks dhe aq më pak çmenduri që të trajtosh ngrohtësisht dhe me strategji afatgjatë përgatitjen  e elitave. Nëse sot elita nuk të prodhon, ajo të përgatit të nesërmen. Prandaj elitat janë kaq të nevojshme për shoqëritë njerëzore.
Kadri Kuka

Shkurt

E zë korenti teksa hiqte lavatricen nga priza. Ka qenë një pakujdesi e 24- vjeçares Xhemile Babaliu nga fshati Vërzhezhë e Skraparit dhe pas kësaj nëna e një fëmije nuk ka mundur që të mbijetoi pas goditjes elektrike, sepse edhe ndihma e dhënë nuk ka qënë në kohë. Në shtëpinë e viktimës nuk ka pasur persona të tjerë të rritur në ato momente dhe kur kanë mbërritur ata e kanë gjetur pa jetë gruan e re. Ngjarja ka ndodhur pas dite rreth orës 18 të darkës.

Policia e Beratit ka prangosur të dyshuarin e tretë për grabitjen e kambistit në Kuçovë. Luigj Filipi, 24 vjeç, banor i qytetit të Lezhës, i cili së bashku me Arjan Seferajn, dyshohet se kanë qenë të lidhur edhe me një person të tretë po në Kuçovë, i cili quhet Marjan Tokrri, i cili është prangosur dje nga policia. Që të tre këta persona kanë bashkëpunuar për grabitjen e kambistit Fatmir Dyrmishi në banesën e tij në Kuçovë. Dy grabitësit e parë u kapën po atë ditë kur policia u njoftua dhe i ndoqi deri në afëri të Fierit, kur udhëtonin me një makinë tip Benz me targa të Lezhës, ndërsa bashkëpunëtorin e tyre policia e arrestoi këto ditë. 

 Paguan për një vizë greke, por më pas denoncon sekserin që e ka gënjyer 

Në policinë e Beratit ka mbërritur një denoncim për shtetasin Bujar Aliaj, i cili në këmbim të një vize të premtuar për në Greqi, i ka marrë shtetasit Bashkim Grëmshi 1500 euro. 

Pasi Grëmshi ka paguar dhe ka pritur vizën, sipas premtimeve të bëra nga Aliaj, ka denoncuar në polici për mashtrimin që i ësht bërë sipas tij.

Tashmë policia ka nisur procedimin sipas ligjit për Aliajn.
Arrestohet për tregti droge
            Pranga 45-vjeçarit në Berat Në mesditën e djeshme, efektivë të antidrogës në bashkëpunim me policinë kriminale dhe atë të rendit, kanë prangosur dhe më pas dërguar për në dhomat e paraburgimit, 45-vjeçarin Ylli Haxhia, banor i fshatit Tapi të komunës Perondi. Sipas burimeve zyrtare të policisë, arrestimi i 45-vjeçarit u bë për arsye se gjatë kontrollit të ushtruar në banesën e tij në fshatin Tapi, policia i gjeti 2.6 kg bimë narkotike të tipit kanabis sativa. Të njëjtat burime thanë për gazetën se Haxhia ishte mbajtur nën vëzhgim nga blutë e sektorit të antidrogës prej disa muajsh, pasi dyshohej se ishte posedues dhe trafikant i kanabis sativës. Blutë kanë bërë kontroll në banesën e Haxhisë në fshatin Tapi, pasi kishin marrë informacion se ai kishte të fshehur në banesën e tij një sasi droge. Më pas, policia e ka sekuestruar sasinë e drogës të kapur në cilësinë e provës materiale. Po në mesditën e djeshme, nga sasia e drogës së kapur është marrë një kampion dhe është dërguar në Laboratorin Qendror të Kriminalistikës në Ministrinë e Brendshme, për të përcaktuar qartë cilësinë dhe llojin e bimës narkotike. 

Roli i sindikatave legjitime domosdoshmëri 

në një vend demokratik
Sindikatat e shfaqën rolin e tyre që në lëvizjen demokratike, por që atëherë ishin të stimuluara, të udhëzuara. Ishin ingranime të qëllimshme për të dalë në krye pinjollët komunistë, të cilët në ato çaste nisën të konvertoheshin në demokratë edhe pse ishin të mbytur në gjellët e sofrës komuniste.


Ne demokratët e idealit, ne të persekutuarit e kohës, duke e ndier veten të paktë në mbështetje të partisë opozitare, kënaqeshim që edhe bijtë e komunistëve bashkoheshin me ne, bile i vinim edhe në krye, pa e kuptuar se ata pikërisht për këtë post angazhoheshin si nëpër sindikata dhe ndër parti, që filluan të mbinin si kërpudhat pas shiut. Për çudinë tonë qenë bijtë e komunistëve të thekur që përplaseshin me pushtetarët e asaj kohe dhe ne i quanim trima duke mos ditur se ato përplaseshin mbasi u  kishin shkelur më parë syrin.


Këto gjëra po mësoheshin ditë pas dite dhe për çudi një ditë u mësua nga ne që s’dinim se dy djem tezesh ishin në krye të dy sindikatave në qytetin tonë. Ata që kurrë nuk kishin punuar e që nuk ishin të aftë për asgjë. Mbas viti 1997 sindikata e pavarur humbi si kripa në ujë, ndonëse kryetari i saj u zgjodh përsëri ai që ishte mbasi mblodhi ca njerëz rrugësh dhe ca punonjës të rrobaqepësisë  në Velabisht. Deri këtu  e kam përjetuar imtësisht jetën sindikaliste. Që nga ajo mbledhje e stisur vetëm për t’u zgjedhur kryetari për të marrë rrogën, unë nuk jam angazhuar më në sindikatë, ndonëse në shkollën ku jam lufta sindikaliste vazhdonte e fuqishme duke iu kundërvënë pushtetarëve pas revolucionit ‘97. Që atëherë posti i kryetarit të SPSH Berat qe vetëm një çerdhe pëllumbi ku merrej një rrogë pa bërë asgjë. Pas katër vitesh përsëri kryetari na kishte bërë një zgjidhje tjetër të stisur ku kishte mbetur përsëri ai kryetar. Tashmë kuptohet se ai bir komunisti e kishte ndarë luftën sindikaliste për të gjetur një mundësi për t’u ushqyer pa bërë asgjë siç kishin bërë gjithë jetës së tyre gjatë pushtetit komunist. Ç’ka bërë sindikata për ato vajza të rrobaqepësisë nga të cilat kryetari ruajti karrigen e tij? Asgjë. Lufta e kryetarëve komunistë në krye të sindikatës së pavarur bëhej vetëm gjatë pushtetit të demokratëve. Për tetë vite rresht që pushtetin e morën komunistët e rinj, këta kryetarë nuk kanë marrë mundimin të shkojnë nëpër shkolla. Shkollat sot e kësaj dite nuk janë të angazhuara në asnjë sindikatë. Para tre vjetësh, të dy sindikatat të shtytura nga pushteti komunist për t’i thënë botës se në Shqipëri ka  jetë sindikaliste, tentuan të bënin grevën e porositur dhe u pa kryetari i BSPSH Berat të vijë në disa shkolla si bisht i një gruaje që përfaqësonte konfederatën. Asnjë mësues nuk di se kush është kryetari i SPA. Askush nuk ka informacion nëse është nënshkruar apo jo marrëveshje e sindikatës me Drejtorinë Arsimore. Arsimtarët prej tetë vjetësh janë tallur e nëpërkëmbur nga pushtetarët si në pritjet që u bënin për problemet që ato kishin e nga zgjidhja që jepnin. Për shumë gjëra u përfolën drejtuesit e Drejtorisë Arsimore, por një gjë kam dëgjuar nga mësuesit: 

- More, po së paku në kohën e diktaturës ankoheshe në komitetin ekzekutiv apo edhe në komitetin e partisë, po tani nuk ke ku të përplasësh kokën. 

Këtë gjë e tha me kaq dhimbje, sa m’u duk se qe gati të kërkonte rikthimin e diktaturës. Pa i kërkuar shumë sqarime, e mbështeta mendimin e tij, mbasi vërtetë punonjësi duhet të ketë ku të “përplasë kokën”.  Për të gjitha problemet duhet të ketë një vend ankimi para se të shkojë në gjykatë dhe ky duhet të jetë përfaqësuesi i sindikatës.


Në vendet perëndimore punonjësi vetëm sa vë në dijeni përfaqësuesin e sindikatës për problemin dhe punëtori apo nëpunësi nuk ka pse të bredhi zyrave duke lënë punën. Atë e sqaron përfaqësuesi i sindikatës. Pikërisht këtë duhet të bëjmë ne. Kjo bëhet kur sindikatat janë të ngritura e të mbështetura në ligje, janë zgjedhur të jenë të përgjegjshme për të zgjidhur problemet brenda ligjeve. Kjo arrihet kur sindikata ka nënshkruar marrëveshjen kontraktore me administratën e ndërmarrjes (në rastin tonë me Drejtorinë Arsimore), dhe gjithçka kërkohet brenda pikave të nënshkruara në kontratë. Arsimi ligjërisht gjendet jashtë politike. Nga kjo mendoj se tashmë ka ardhur koha që në arsim të ketë vetëm një sindikatë. Kjo sindikatë të jetë e pavarur nga politika. Interesat jetike ekonomike të gjithë mësuesëve janë të njëjtë. Bindjet politike mësuesit le t’i ruajnë jashtë sindikatave duke aderuar në partitë që dëshërojnë. Le të organizohemi edhe ne mësuesit e Beratit në sindikatën e Bashkuar të Arsimit, SBASH, ashtu si mësuesit e disa rretheve midis tyre edhe ato të Elbasanit, ku një ndër pikat me shumë interes ishte ajo e shpërblimit me dy rroga të atyre që mbyllin aktivitetin e tyre në fushën e arsimit (pension).


Kam bindjen se ky organizim sindikalist duhet bërë sa më shpejt që të jetë i mundur që viti i ri shkollor të vërë ballë për ballë Drejtorinë Arsimore me përfaqësuesit SBA Berat.


Duke qenë të bashkuar, ne do të mund të kërkojmë në një kohë sa më të shpejtë atë që ne e kemi kërkuar që më ’92, statusin e mësuesit. Ne mësuesit jemi më të pambrojturit, më të pagarantuarit në punën tonë mësimore-edukative. Jemi më pak të paguarit nga të gjithë kuadrot e specialistët e tjerë që kalojnë pragun e universiteteve. Nga nevoja për mësimdhënie në arsim kanë hyrë persona të pakontrolluar e të papërgjegjshëm sa nuk ruajnë dot pozicionin e të qenurit mësues dhe tentojnë të krijojnë lidhje intime me fëmijët duke përgojuar dhe hedhur baltë mbi gjithë armatën e madhe të edukatorëve.


Pikërisht për të gjitha këto si në  fushën e ekonomisë dhe në ato të ruajtjes së figurës kërkohet bashkimi, kërkohet statusi ku mësuesi të jetë figura më e besueshme morale e shoqërore. Ne në bashkësinë tonë sindikale të mos lejojmë që të futen në radhët tona individë të çfarëdoshëm e pa personalitet e të paaftë, ndërkohë ata që pranohen në fushën e arsimit  t’iu caktohen afate kohore në mësimdhënie që të mos mbeten çdo vit në tension  punësimi dhe gjithmonë të punësuar me kontratë, duke u bërë objekt përfitimi nga përgjegjësit e kësaj pune.

Luftar Spahiu

Gjejini vendin

Dasmorët kishin filluar të mbushnin lokalin ku do të organizohej ceremonia e darkës së sime mbese e si përherë, të ndarë në grupe, të sapoardhurit bien në biseda të zhurmshme. Secili në të vetën e të gjithë bashkë pa e kuptuar e kthejnë mjedisin në një zgjua gumëzhitjeje që herë pas here shoqërohet me tone të ngritura gazmore e ilariteti.

I ndodhur në një krah të  hyrjes, së bashku me një tjetër çift të ftuar, ndërsa bisedonin me zë të ulët, në hyrje shfaqet një çift. Gruaja bashkëmoshatare me mua hyri para e pas saj i shoqi, një shtatmesatar me trup të ngjeshur që edhe pse i kishte kapërcyer të gjashtëdhjetat dukej më  i  mbajtur e  plot shëndet. 

Pas përshëndetjeve të rastit i sapoardhuri hoqi kapelen republike nga koka me zë tepër të qetë, iu drejtua të ngarkuarit të të zotit të shtëpisë që priste të ftuarit e u rekomandonte drejtimin ku duhej të uleshin.


- Ju lutem, gjejani vendin kësaj, - duke treguar kapelen që mbante në dorën e majtë, një kombinim i kostumit ngjyrë gushë pëllumbi me pallton e madhe e të rëndë stof gub, nga ai i shumë viteve më parë, etalon i cilësisë, tepër i preferuar për kohën.


Pas “si urdhëron” të djaloshit që i priti, çifti u drejtua në qoshen nga u orientua për të zënë vend mes të pranishmëve.

Fill pas tij në prag u  duke një tjetër siluetë po kësaj radhe poseduesi kishte një kapele të zezë, ishte më i shkurtër dhe vinte i pakët në trup. Hyri serbes i shoqëruar nga e shoqja e pas saj një nuse e re, me sa duket e reja dhe i biri, një djalë që e njihja si të afërm të familjes e të respektuar.


Plaku hyri rëndë-rëndë, me kokën lart, pa përshëndetur as majtas e as djathtas dhe bëri për nga tavolina kryesore ku sapo kishin zënë vend të zotët e shtëpisë. Me kapelen e zezë në kokë u rehatua dhe nuk e hoqi që nuk e hoqi për asnjë çast, thua se kishte lidhur kërthizën me të, bile edhe kur ambienti u nxeh e njerëzit hoqën deri xhaketat e liruan nyjet e kollareve që i bezdisnin me ankth protokollar.


Ky duet kapelesh republike, nuk kaloi pa u rënë në sy jo kureshtarëve, por disave të pranishmëve. Secili në mënyrën e vet të interpretimit të kësaj grimce, shfaqi reagim nën zë apo me një gjest të kuptueshëm.


Kohët e fundit edhe ndër ne janë shtuar mbajtësit e kapeleve barsalino, si u thonë disa, por jo të gjithëve u ka hije. Është bërë e modës sidomos për të ardhurit nga zonat rurale që kanë populluar periferitë e qytetit e dalin nëpër mjedise publike në grupe duke biseduar me zë të lartë.


Me një fjalë, shumë i mbajnë po ka pak prej tyre që dinë t’i mbajnë, ku, kur dhe  si t’i kombinojnë që t’u kenë hije në shtat.

Hokatarët nuk rrinë pa u vënë nga një thumb e jo rrallë shprehen: “nuk i shkon shala gomarit”.


Dëshirave nuk mund t’u vësh fre, po kjo dukuri është bërë si një epidemi që përfshin gjithë ata që sapo kanë arritur në moshën e pensionit apo në prag të tij pa përjashtuar edhe më të rinj për “modë”.


Të them të  drejtën, jam në dilemë prej kohësh me shfaqje të tilla dhe mendoj që njeriu, kudoqoftë, në një mënyrë apo në një tjetër, do të shpaloste nivelin kulturor apo personalitetin e vet, në çfarëdo rrethana qoftë.


Bën si do apo  bën si di, të tjerë thonë, bën si ka. E lidhin me gjendjen ekonomike. Sa herë biem në biseda me temë sociale më vijnë parasysh dy fjalë proverbiale: “Më mirë të  dish, se të kesh”. I porosis përherë më të rinjtë: ruajeni  veten nga përgojimi, se është si syri i lig që po t’u qep, më s’të shqitet!

Namik Gjoni
Çfarë mungon në lulishten e qytetit tonë

Ato që i mungojnë lulishteve tona janë dy gjëra, e para janë shatërvanet, por jo shatërvane sa për të thënë si vepra të artit figurativ (gjinia e skulpturës). Skulptura me  karakter të përgjithshëm, e jo historik mund të vendosen në brendësi të shatërvanit, siç ka qenë dikur skulptura e “kooperativistes që çonte bukë në arë me një shtëmbë në supë). Përpos veprave të  skulpturës së përgjithshme artistike, duhet patjetër që në lulishtet tona të gjejnë vend figura të ndritura të qytetit tonë, që kanë lënë emër në të mirë të  historisë dhe të kulturës së qytetit. Se cilët mund të jenë këto figura, nuk më takon mua që t’u jap mendje baballarëve të qytetit, por them krahas busitit të bukur të Margaritës, mund të jetë në krahun tjetër dhe busti i dikujt tjetër që ka bërë emër  në kulturën e qytetit dhe më gjerë. Po kështu  dhe në lulishte të tjera mund dhe duhen vendosur buste të personaliteteve të tjerë të qytetit. Lulishte kemi boll. Dhe në lulishtet e spitalit mund dhe  duhen vendosur bustet e mjekëve që kanë bërë emër në këtë qytet e spital. Këto buste mund të jenë disa, që kushdo që të vijë të vizitohet në këtë spital të lexojë dhe historinë e qytetit  nëpër lulishte e shesheve me bustet e bazorelievet e statujat që duhen ngritur. Për t’i bërë gjithë këto duhen lekë. Është e vërtetë që duhen lekë. Pikërisht këtu duhet të funksionojë dhe fantazia e iniciativa në radhë të parë të atij dhe pastaj të atyre që drejtojnë qytetin. Çfarë mund të bëhet? Forma e metoda ka me shumicë. Fillimisht mund t’i bëhet thirrje familjarëve të atij që do t’i ngrihet  statuja a busti, (sigurisht atyre që janë në gjendje të mirë ekonomike), së dyti t’u drejtohen biznesmenëve të kamur të qytetit, të cilët nuk janë pak. Kudo nëpër plazhe që nga Velipoja e deri në Sarandë firmat beratase  kanë ngritur me dhjetëra hotele, pallate që i lëshojnë me qera. Dhe kolektivat ku do të ngrihet një përmendore a bust, mund të kontribuojnë me ndonjë shumë modeste, por nuk duhet të përjashtohen dhe skulptorë altruistë që për “nacionalizëm” mund të punojnë ndonjë bust pa pagesë, vetëm si mirënjohje për figurën që do të  trajtojë, por dhe për qytetin që me taksat e tija e ka shkolluar dhe e ka bërë atë, ai që është sot. Kështu bën gjithë bota. Kështu duhet të bëjmë dhe ne. Por mos të harrojmë  në asnjë mënyrë si qeverinë vendore dhe atë qendrore, që kanë pjesën e tyre. Kryesorja është dashamirësia e qeverisë vendore, që të tregojë se do, apo jo t’i nderojë figurat e ndritura të qytetit dhe  sa e përkushtuar është që të “shkruajë” historinë e qytetit, që ta lexojnë ata që vijnë, pa patur nevojë të hapin libra pa fund. Po të ketë dashamirësi, po të ketë përkushtim nuk ka gjë që nuk mund e të mos bëhet. Të shpresojmë se nuk do të jetë e largët dita që krahas luleve shumëngjyrëshe të “mbijnë” e të “lulëzojnë” veprat e artit, që do të nderojnë jo vetëm ata që e kanë merituar, por në radhë të parë ata që do t’i ndërtojnë dhe do të bëjnë që të zërë vend nëpër lulishtet tona. Të presim e të shpresojmë.

Bujar Orizaj

“Shkëmbi” ka rënë dhe në palestrat e Beratit

Sinqerisht që i jam tejet mirënjohës të tëra strukturave qeveritare, si atyre qendrore dhe atyre vendore, duke filluar nga zv/ministri Poni, drejtori i emergjencave, i dërguari i kryeministrit, kryetari i bashkisë, z. Fadil Nasufi e duke përfudnuar te kryetari i Bashkisë së rajonit nr. 1, z. Sofokli Buhali, për merakun dhe përkushtimin e madh që treguan e po tregojnë për familjen Lapi, që i madhi Zot i shpëtoi nga një katastrofë, që nuk do të harrohej kurrë në qytetin tonë. Kush janë shkaqet e cilat do të jenë masat që do të merren, që të mos rrezikohen dhe në të ardhmen, si kjo familje, por dhe të tjera që kanë lindur e janë rritur nën këta shkëmbinj prej  shekujsh. Mua nuk më takon që t’u jap mend atyre që e kanë për detyrë të mednojnë për qytetarët e vet. Por, dua t’u kujtoj këtyre qeveritarëve sidomos atyre lokalë, se qeveria qendrore nuk kishte ardhur akoma në fuqi, por që deputeti i zonës, z. Mehmet Xheka u premtoi atëherë sportistëve të peshëngritjes e mundjes se do të bënte çmos që palestra e tyre të rregullohej. Kishte filluar fushata e zgjedhjeve, kur në një natë të bukur, aty nga ora 3 e mëngjesit, kur sportistët peshëngritës së bashku me trajnerin e tyre Vasil Hoçon nuk kishin as 7 orë që ishin larguar nga palestra, e cila nga amortizimi, me që kishte vite pa u meremetuar, “sigurisht për mungesë fondesh”, ra e tëra si të ishte prerë me troko. Fat që ato 80-90 metro katrore që u shembën, nuk i zunë fëmijët brenda si të ishte një grackë e ngritur për zogjtë e pafajshëm. Në ato ditë, nuk munguan deklaratat edhe takimet e deputetit socialist, se do të bënte çmos e do të nxirrte një fond ekstra për palestrën. Po kështu dhe kandidati që fitoi zgjedhjet tha se do të bënte çmos që palestra të rregullohej. Çudia ishte se për ta parë këtë katastrofë nuk erdhi kush, as nga bashkia, as nga prefektura e as nga ministria, sikur këtu nuk qenë rrezikuar jetë njerëzish. Madje për këto shteti e bashkia duhet të mbante një përgjegjësi më të madhe se sa për atë që mund të ndodhte në shtëpinë e Goricës të goditur nga shkëmbi, sepse shtëpinë në atë lagje e kanë ndërtuar vetë banorët, por që shteti duhet t’i mbrojë, por në palestrën  e kalbur, i kishte çuar shteti (bashkia), që i ka në pronësi këto  ndërtesa. Kaloi një vit që kjo soletë ka rënë. Deri më sot kërkush nuk ka dhënë dy lekë për t’i hequr ato gërmadha e jo më të ndërtojë nga fillimi këto palestra, them këto se dhe palestra e mundjes është bërë e papërdorshme dhe e rrezikshme për stërvitje. Të më ndjejë kryetari i bashkisë së rajonit numër.3, por ai duhet të “qajë” e të “ulërijë” për të rregulluar këto ambjente. Është fat për këtë rajon, që ka në  territorin e vet jo pak por dy stadiume, një palestër pingpongu, një poligon qitjeje, katër palestra të gjimnastikës, boksit, peshëngritjes, mundjes, për fat të keq, në vend që të ishin vendrganizimi për të rinjtë e për t’u stërvitur, janë kthyer në vende ku ke frikë të futesh. Kreytari i rajonit mendoj se duhet të jetë më i lidhur me klubin shumë sportësh dhe atë të futbollit. Puna është se ashtu siç po lëviz i madh e i vogël (dhe me të drejtë po lëvizin) për normalizimin e jetës dhe sigurimin e saj nga rënia e ndonjë shkëmbi tjetër, që mos e dhëntë zoti kurrë, ashtu duhet të lëvizë i madh e i vogël për normalizimin e  rehabilitimin e gjendjes në palestrat e klubit shumësportësh, sportet e të cilit, rrezikohen seriozisht nga mungesa e lokaleve për stërvitje të rregullt shkencore. 

Me  këtë rast, i bëjmë thirrje deputetit blu, se ata rozë, nuk bënë gjë për tetë vjet, të sjellë për një vizitë në qytetin tonë, që do të  hyjë dhe nën ombrellën e UNESKO-s, të shohë se në ç’gjendje janë terrenet sportive të këtij qyteti 2500 -vjeçar, vetë ministrin z. Leskaj, por dhe kryetarin e KOSH-it (Komiteti olimpik shqiptar).

B. Orizaj
Një vlerësim i gabuar 

dhe një nismë që s’duhet përkrahur

Në një media vizive vendore dhe po në një gazetë të tillë, pashë dhe lexova një lajm që gazetarëve të të dy mediave, u kishte bërë përshtypje të mirë dhe të linin të kuptoje se të tilla dukuri sportive na nderojnë dhe duhen përshëndetur dhe përkrahur. Fjala ishte për  një ish-sportist, radioamatorist të suksesshëm në vitet kur merrej me këtë sport, nën drejtimin e trajnerit të mirënjohur Enver Berberi.


Ky ish-sportist, ka vite e vite që është larguar  nga qyteti i Beratit. Një ditë të bukur  të vitit 2006, na i lind në shpirt ndjenja e madhe e dashurisë për qytetin e tij të lidnjes dhe për sportin e zemrës, radioamatorizmin. Pa pyetur njeri, pa i marrë leje klubit, pa u emëruar nga ai, pa  i paraqitur federatës përkatëse kërkesën nga klubi shumësportësh, që ka një kryesi dhe një sekretar që e drejton, na ngre një ekip, jo me djem nga Berati, thua se në Berat mungojnë talentet që dikur janë marrë me këtë sport dhe pas një stërvitjeje (që duket se ka rezultat, megjithëse nuk thuhet se sa pikë e sa grupe dhanë e morën me taso a me vesh), por ama morën titullin kampion në një kampioant që u zhvillua në qytetin e Gramshit. Për këtë gjë, çudia ishte se ndërsa klubi nuk dinte gjë, vlerësimi u bë nga të tjerët. Kësaj i thonë: “Te nusja hanë e pinë, ndërsa te dhëndëri gjë nuk dinë” Në klubin tonë shumësportësh, që drejton me  sukses e kompetencë sekretari Ismet Ajazi, ushtrohen një seri sportesh, që për gjendjen aktuale si të asaj financiare dhe të asaj të  pasjes së ambjenteve sportive në dispozicion, dalin dhe teprojnë. Ne, (klubi) nuk vuan për mungesë të trainerëve të radioamatorizmit dhe të fëmijëve apo të të rinjve të apasionuar për këtë sport, por për mungesë të ambjenteve, siç thashë më lart. Në klubin tonë zhvillohen disa sporte që kanë patur sukses në të kalaurën, por që për sot nuk mund të zhvillohen për mungesë të ambjenteve të posaçme që duan. Për këtë rast, që nga të dy mediat u quajt si rast i rrallë, që duhej thënë një rast i papranueshëm dhe pa leverdi për të rinjtë e qytetit tonë dhe për klubin shumësportësh. Një qytet dhe pushteti vendor i tij, i organizojnë dhe e drejtojnë lëvizjen sportive për disa leverdi. E para, për edukatë dhe për të forcuar shëndetin e fëmijëve, e dyta, për t’i larguar fëmijtë e të rinjtë nga veset e liga si alkooli, droga, duhani, vagabondazhi e shumë të këqija të tjera. Ç’leverdi ka klubi dhe qyteti kur fëmijtë tiranas stërviten, forcojnë shëndetin, edukohen sepse marrin pjesë rregullisht në stërvitjet që u bën një  “patriot” nga Berati, por që ka ikur vetë për një jetë më të mirë e më të rehatshme për në metropol. Ekipi mori një kupë. Klubi kupë nuk ka në zyrat e tija. Sportistët “beratas” me banim në Tiranë, gjatë kampionatit duket se janë sjellë mirë e në mënyrë të kulturuar, por sikur të bënte vaki, që ndonjë nga këta fëmijë të bënte ndonjë veprim në mos rrugaçëror (sepse trajneri me siguri që i ka përzgjedhur të edukuar), por të paktën ndonjë veprim antisportiv që bëhen shpesh në sport, qoftë nga ndonjë gjaknxehtësi e çastit, qoftë nga  ndonjë provokim nga kudnërshtari, ose nga ndonjë vlerësim i gabuar nga gjyqtari, atëherë çfarë përgjegjësie duhet të mbante klubi kur nuk kishte nisur e nuk kishte në “inventar” një ekip të tillë?! Patriotizmin e tij zoti Fatmir si dhe gazetarët, që e trumbetuan me pompozitet këtë dukuri (të gabuar e jo fitimprurëse), le ta tregojnë duke bashkuar zerat nëpër media që ta dëgjojnë qeveritarët tanë këtu në Berat, drejtuesit e federatave në Tiranë, dhe vetë qeveria e madhe në Tiranë se për çfarë ka nevojë Berati sot në shumësportet. Po sikur të mundnim të ngrinim ekipe (sikur të mos kishim), për mundje, peshëngritje, pingpong, boks, qitje, gjimnastikë e plot të tjera me sportistë  mercenarë, çfarë përfitimi do të kishin fëmijtë e të rinjtë tanë? Një zero me xhufkë do të ishte përfitimi. Po sikur patriotit beratas t’i shkrepet  të kërkojë paratë e dietave që shkoi në aktivitet, për vete e për fëmijët, po t’u shtohet këtyre parave dhe ato që do të kërkojë si shpërblim për kampionët, por dhe për mundin që ka bërë për t’i stërvitur, ku do t’i gjejë klubi dhe bashkia? Ne kemi dhe një pyetje për federatën e këtij sporti, por dhe për gjyqtarinë e aktivitetit, me çfarë dokumentash e listash ekipore e federimi i pranuan këta sportistë?! Lista e federimit e leja e  klubit janë dokumenta zyrtare që vërtetojnë identitetin e çdo ekipi. Që këtu fillon respektimi i ligjit dhe i shtetit. Unë mendoj se drejtuesit e sportit në bashki e në klub, duhet t’i sqarojnë këto gjëra, në radhë të parë me trajnerin e nderuar Fatmir Elezi dhe në radhë të dytë me federatën përkatëse, që ka bërë regjistrimin e këtij ekipi me emrin e klubit shumësportësh “Tomori”. I urojmë trajnerit Elezi dhe ekipit të tij suksese të mëtejshme, por të jenë të ligjshme e të miratuara më parë nga të zotët e punës. Se kështu, me sportistë hua e mercenarë, i thonë të ngopesh me lugën bosh!

Bujar Orizaj, Mjeshtër i Merituar sporti
Prindi që dha jetën për  fëmijët e tij

E kush nuk e njeh djalin e qytetit tonë Harilla Pambuku, njërit nga fëmijët e familjes së  Petraq (Peçi) Pambuku, autokton beratas.


Nisa të shkruaj për të, por dora më dridhet e sytë më rrjedhin lot për gjëmën që i ndodhi. Harillës. Në rininë e tij përfundoi  shkollën për elektriçist, e kështu punoi në ndërmarrjen e elektrikut për vite me radhë. Ishte shumë i dashur e i respektueshëm me shokët e  punës e banorët e lagjes. Ai ishte i përkushtuar në  punën e tij si elektriçist. Sa herë që i është bërë thirrje për të punuar në veprat e  mëdha të pesëvjeçarit, në hidrocentrale e kombinate, ishte i gatshëm. Punoi me vite plot sakrifica, larg prindërve, njerëzve më të dashur e shokëve që e donin shumë. Por Harilla nuk ishte vetëm një punonjës i mirë dhe elektriçist i talentuar, por ai shquhej dhe si një basketbollist e sportist i mirë, sport të cilin e kishte pasion.


Me ndryshimet de-mokratike, ashtu si një pjesë e të rinjve të qytetit të Beratit e të mbarë Shqipërisë, mërgoi në Greqi familjarisht me bashkëshorten e tij Adelinën (Biqiku), dy djemtë  Todjani me Eltonin dhe vajzën e vogël, Anduelën për një jetë më të mirë.


Mërgimi është i rëndë si plumbi. Shfrytëzohesh në maksimum e s’të paguan atë që jep. Por megjithatë kënaqej me pak se është më mirë se në vendin tënd të varfër, që zemra i  çahej nga malli për të, për gurët e sokakut, për njerëzit e shtëpisë, për shokët, për qytetin e tij Beratin. Por s’ke ç’i bën, kurbeti i ka këto. Duhet të durosh. Vitet kalonin e Harilla me familjen e tij kishte ndërtuar tashmë jetën ekonomike disi mirë. Por ja jeta ka të papritura. E vjen një ditë e shuhet gjithçka. 

Natën, duke u gdhirë data 3.07. 2006, ditë e hënë, rreth orës 3.00 në shtëpinë e tij ku banonte  prej vitesh në Athinë të Greqisë, nga rrjeti  elektrik kishte filluar të digjej mbytyrazi shtëpia, duke krijuar një mjegullimë tymi, gjë që dy djemtë Todjani dhe Eltoni u asfiksuan.


Vajza e vogël nga fëmijët, Ada, në gjumë e sipër ndien  mbytje në frymëmarrje. Kjo bëri që të përmendej. Menjëherë shkon te dhoma e vëllezërve. Ata s’u përmendën. E tronditur siç qe, shkon te dhoma e të atit të saj, Harillës, të cilin e ngre nga gjumi i rëndë që e kishte kllapitur. Duke parë këtë gjendje të rëndë, largon shpejt vajzën e cila del. Në këtë moment kritik, shpërtheu flaka. Duhen shpëtuar djemtë. Ashtu siç ishte në mes të tymit e flakëve, shkon te dhoma e djemve. Luftë e përpjekje me flakët, për të shpëtuar fëmijtë. Sepse ata ishin jeta e tij si prind.


Policia dy herë u mundua ta ndalonte të futej brenda, se ishte e pamundur nga flakët që kishin përpirë krejt shtëpinë. Por Harilla ishte prind i fëmijëve dhe prindi nuk i braktis dot. Por ai më mirë pranon të vdesë bashkë me ta, sesa të rrojë pa ta dhe u fut në mes të flakëve. Pas tij futet dhe nëna e tyre Adelina. Megjithë përpjekjet për t’i shpëtuar, ishte e pamundur. Duke parë këtë gjendje, largon gruan e tij duke i thënë: “Të paktën shpëto ti e kujdesu për vajzën, se mbeti vetëm”. Harilla nuk i shpëtoi dot djemtë, se flakët e mallkuara kishin djegur çdo gjë. Edhe ai ishte djegur rëndë, i cili pas disa ditësh vdiq në një nga spitalet e Athinës, megjithëse mjekët bënë të pamundurën.


Kjo ngjarje e papritur, mjaft e rëndë, ra si një rrufe në familjen Pambuku. Qajnë motrat, qajnë vëllezërit, qajnë mbesat, nipërit të afërmit, qan gjyshja Dafinë, miqtë e shokët e tij që s’e harrojnë. Qau i gjithë qyteti për këtë gjëmë që ndodhi. Vëllai i tij Vangjeli, diti ta kthejë dhimbjen në forcë. Ai organizoi e drejtoi ritin fetar duke i bërë meshën në kishën e Shën Spiridhonit në lagjen Goricë në kujtim të tyre, të përcjelljes  në banesën e fundit të dy nipërve të tij, Todjanit 24- vjeçar, Eltonit 21- vjeçar, dhe vëllain e tij, Harillën, 53- vjeçar që ishte i ati i tyre. Në këtë ceremoni mortore përveç të afërmve, miqve, shokëve e dashamirësve, ishin të pranishëm dhe mjaft qytetarë beratas që ndihmuan në zbutjen e dhimbjes. I falënderojmë. 


Ata u varrosën në dhe të huaj në Greqi. Megjithë përpjekjet e njerëzve të shtëpisë, nuk patën mundësi të vinin në Greqi e të merrnin pjesë në varrimin e tyre, sepse nuk u ndihmuan. Unë si i afërm i tyre, me dhimbje në shpirt e në zemër e si qytetar i thjeshtë i bëj apel shtetit shqiptar mirë që për halle ekonomike një pjesë paguajnë qimet e kokës të kalojnë klandestinë, para të cilat i humbasin se kapen, të paktën për raste të tilla tragjike duhet të japë zgjidhje.


 Kjo nuk e nderon shtetin tonë, sepse s’jemi jetim.

Stavri Bobo

Përsëri për gjelbërimin

Për kujtesë:

Prefektit të qarkut,  z. Roland Bejko,


Kryetarit të bashkisë, z. Fadil Nasufi,


Deputetit të Beratit,  z. Mehmet Xheka

Artikulli i shkruar nga z. Agim Mehqemeja “80 vjet gjelbërim...” sjell në kujtesë  një periudhe të kaluar plot aktivitet të qytetarëve dashamirës beratas që i kanë qenë përkushtuar lulëzimit të qytetit. Jo vetëm kaq, ky shkrim përkujtimor, nxit dhe sensibilizon njëkohësisht gjithë qytetarët që të kenë në kujtesë gjelbërimin e Beratit, duke e mbajtur gjithmonë gjallë.


Me të drejtë në artikull  falënderohen donatorët, sidomos GTZ, organizatat joqeveritare, biznesi dhe sipërmarrësit që kanë kontribuar në shtimin e sipërfaqeve të gjelbërta dhe parqeve të qytetit. 


Por përsëri qyteti ka nevojë për gjelbërim. Ka pasur dhe ka akoma mungesa të theksuara në këtë drejtim. Në radhë të parë duhet të vihen në lëvizje organet e pushtetit lokal.


Bota e qytetëruar evropiane e ka pasur dhe e ka gjithmonë në qendër të vëmendjes gjelbërimin e qytetit. Pa gjelbërim nuk ka  qytetërim. Edhe ne duhet të ecim në gjurmët e qytetërimit evropian. Më ka bërë përshtypje gjelbërimi i qytetit të Veronës (e njoha mirë këtë qytet, mbasi kam shkuar tri herë). Çdo pallat ka kopshtin e madh, ku të gjitha moshat gjejnë çlodhjen e kulturuar mbas punës, ose në kohën e mbrëmjes. Kjo ishte një kënaqësi e veçantë shpirtërore. Jo vetëm  qyteti, por i gjithë territori i Italisë është i gjelbëruar e i pyllëzuar dhe kjo të bie në sy gjatë udhëtimit me tren, ose edhe gjatë qëndrimeve në çdo stacion.


Ne nuk e mohojmë atë që është bërë. Por kemi akoma shumë për të bërë. Qëndrojnë thëniet e nënvizuara në artikull: “Zhvillimet e sotme urbane janë prirur drejt ndërtimeve që e kanë rritur prezencën e betonizimit të qyteteve  dhe të zvogëlimit të raporteve të gjelbërimit”. Kjo do të thotë se aprovimi ligjor për këto ndërtime nuk ka pasur parasysh edhe gjelbërimin, për t’i vënë në pozitë zbukurimi edhe ndërtuesit e pallateve, pra i kanë borxh qytetarëve sistemimin dhe gjelbërimin e territorit ku ata ndërtojnë”. Kjo qëndron dhe duhet të kihet parasysh gjithmonë.


Duke qenë  banor i ri i lagjes “30- vjetori”, më bën përshtypje se gjashtë pallate të mëdha, me një numër të konsiderueshëm familjarësh, që gjenden në hyrjen e krahut të djathtë të Degës Ushtarake dhe në lindje të fushës së vjetër të sportit, ndodhen pa pasur asnjë lulishte. Familjarët e moshuar, fëmijët, nxënësit e shkollave, punëtorët etj. kategori, nuk kanë një lulishte të afërt çlodhjeje. Lulishtet e tjera të qytetit janë larg dhe të okupuara nga banorët e pallateve të tyre. Një lulishte afër këtyre pallateve do t’ia  vlente barra qiranë. E kam fjalën se në sipërfaqen tokësore që mund të jetë rreth dy dylym tokë ( 2000m2) që ndodhet midis Degës Ushtarake, Degës së Rendit Publik, zyrave të Seksionit të arsimit dhe të disa ndërtesave njëkatëshe, të ndërtohet  një lulishte e bukur dhe e pyllëzuar. Banorët e këtyre palalteve dhe e ndërtesave që ndodhen prapa  këtyre pallateve që arrijnë  deri  tek buzët e lumit Osum, do të gjejnë “parajsën” shpirtërore. Nuk është vetëm mendimi im personal. Kam bindje se është edhe mendimi i gjithë banorëve të këtyre pallateve.


Ndërtimi i kësaj lulishteje do të ndihmojë shumë në shëndetin e banorëve, pse nuk do t’iu pengohet ajrimi dhe rrezatimi diellor.


Qytetit-muze të Beratit do t’i shtohet edhe një lulishte e pyllëzuar , ku mbi 300 familje do të gjejnë kënaqësinë e çlodhjes shpirtërore.


Flitet se në këtë hapësirë është vendosur ndërtimi i një pallati të madh banimi. Po të jetë kështu, është e mira e përbashkët që të anullohet ky vendim, për të mos u zënë frymën pallateve ekzistuesë dhe të krijohen mundësitë dhe kushtet për të bërë një investim shumë të vlefshëm për qytetarët që banojnë  në këtë periferi.


Mendoj se edhe ndihma e biznesmenëve, e sipërmarrësve të ndërtimit, e shtetit dhe e shoqërive bamirëse do të jetë e pakursyer përsa bëhet fjalë më lartë.

Me respekt 

Fiqiri Tartari
“Gjunjëzimi “i kulturës së mermertë

Në një nga kthesat e rrugës automobilistike Berat-Fier të quajtur Qafa e Sqepurit është një lapidar i përmasave të mëdha . I ndërtuar që në vitet para fitores së demokracisë, ai, ashtu si qindra e mijëra të tjerë në mbarë vendin, i bën jehonë një beteje partizane dhe është ideuar nga arkitekti në formën e një pushke të madhe të mermertë, natyrisht e shkruar me një pllakë përkatëse. Që prej shumë vitesh rreth tij harlisen ferra të panumërta e një muranë e madhe gurësh dhe dheu e kanë kthyer atë në një lloj të tjetërsuar. Në një vend peligrenazhi gjarpërinjsh, breshkash. 

Para disa vitesh në një fushatë elektorale një dorë e përfaqësuesve të Ballit Kombëtar (ndoshta në mungesë të një vendi ku të shfaqte mendimin e tij politik), mbi shkronjëndezurat e lapidarit ka shkruar me bojë të kuqe fjalët: “Rroftë Balli Kombëtar!” dhe shprehje që në një farë mënyre reabilitojnë forcat politike antikomuniste. Nuk kanë munguar edhe reklama për AMC.


Më tepër se një parullë elektorale, kjo parullë e të tjera fjalë të shkruara në të, janë një sfidë në kohë demokracie ose paqeje për forca politike me një program elektoral të kundërt  me njëra-tjetrën. Ende edhe sot që po shkruajmë, asnjë dorë nuk ka shkuar për ta pastruar apo për të respektuar identitetin e lapidarit në objektin e tij të dikurshëm e natyrisht asnjë njeri nuk është denoncuar për një veprim të tillë, që disa mund ta quajnë të jashtligjshëm.

Duke qenë një pjesë e problemit (por jo e tëra), duam ta shtrijmë diskutimin më tej në mendimet tona e në përfundimet që mund të nxjerrim para “gjunjëzimeve” të tilla lapidarësh e pllakash në mbarë vendin. Pasi shikon sot në të gjithë vendin fatin fizik të qindra e qindra lapidarëve që përjetësojnë ngjarje, njerëz, data historike që flasin për ish-Luftën Nacionalçlirimtare, të katandisur si mos më keq, duket se edhe ata po e humbasin identitetin e tyre.

Ky “gjunjëzim i kulturës së mermertë” që është një pjesë e kulturës urbane dhe socialpolitike të vendit, duket se është një problem që rrallë na ka dalë në faqet e shtypit. Të gjithë: pushtetarë, historianë, politikanë, mësues, poetë, veteranë, nxënës, bujqër, me përjashtim të ndonjë dite të vitit, mund të themi se e kemi hedhur prej kohësh pas krahëve këtë “kujtesë të mermertë”. Mund ta shihnim këtë që te mirëmbajtja e tyre, për të cilën përballë fondeve të pakta që ende nuk dihet se nga duhet të dalin, janë krijuar paradokse nga më të çuditshmit. Në zonën industriale, në Shkozet të Durrësit, në hyrje të ish-fabrikës së plastikës, edhe sot qëndron busti i dëshmorit që i kishte dhënë emrin kësaj fabrike, me kokë të prerë, tamam si statujat kokëprera të muzeut  arkeologjik të Apolonisë. 


Në “hartën” e infrastrukturës së këtyre lapidarëve, pllakave e busteve, duket qartazi se “Lufta Nacional Çirimtare” është tejet e privilegjuar. Kur sheh atë masë të madhe të mermertë (vetëm në rrethin e Beratit janë me dhjetëra e dhjetëra lapidarë, 73 pllaka emrash luftëtarësh komunistë që gdhenden në muret e shkollave e në dëftesat e nxënësve të tyre), të krijohet mendimi se historia e këtij vendi lindi atëherë e u ndërpre në vitin 1945. Ku janë figurat e të persekutuarëve, përfaqësuese të denjë të shqiptarizmit?

Supet e kujtesës gojore të popullit janë shumë të brishta e nuk mund ta mbajnë të vetëm aq të saktë e jetëgjatësisht në kohë  përpjekjen antikomuniste, spese jo larg në kohë ajo do të futet në sinorët e legjendës. E dihet se legjenda më tepër se të vërtetën, në thelb, ka trillimin në çdo artikulim njerëzor .


E thënë më thjesht: “A kemi sot buste, pllaka përkujtimore, lapidarë të njerëzve të ekzekutuar me e pa gjyq, me e pa varr në diktaturën komuniste? .A kemi pllaka përkujtimore, për të mos thënë lapidarë ose monumente të përmasave të tjera në të gjithë viset e atdheut, në shumë rrugë të tij, në shumë lëndina për të përjetësuar martirët e fjalës së lirë? Ky veprim a nuk do të ishte një shprehje edhe më e gjallë e një pajtimi kombëtar, e një emancipimi politik të një vendi që ende na mban si një ngërç në hapat e një rruge që kemi për të bërë?


Para disa kohësh, kur në mjediset e Lidhjes së Shkrimtarëve po përkujtohej përvjetori i rënies së poetit antikomunist Trifon Xhagjika, u hodh njëzëri ideja për të ngritur një memorial për këta Martirë të Fjalës së Lirë. Për fat të keq, nga ideja deri te realizimi, në raste të tillë ka një kohë shumë të gjatë ose nuk ka fare fund. Një gjë e tillë po ndodh edhe në qytetin e Beratit ku një grup intelektualësh e krijuesish kërkuan të ngrihej pranë mjedisit të bibliotekës “Vexhi Buharaja “ një bust i këtij “Mësuesi të Popullit”, gjë që ende prej shumë vitesh mbetet në letër.

Më tepër se mungesa e fondeve, këtu ka një mungesë vizioni, indiferentizëm, koncepte frenuese, pse jo edhe mungesë e një mendimi masiv, të një Pakti Kombëtar për të ndryshuar një mentalitet që ende na godet keq në përditshmërinë tonë antihumane. Tek të gjithë ne, tek ata që mund të firmosin e të vulosin për ndryshimin, ekziston mendimi gati absolut se “kujtesa e mermertë është gjunjëzuar dhimbshëm para nesh”.

Duket se edhe këtu “privatizimi” ka bërë punën e vet. Të gjithë jemi dëshmitarë okularë të qindra e qindra lapidarëve, pllakave nga më të shtrenjtat, të  busteve e të gjitha llojeve të kujtesës së mermertë për të aksidentuarit  e viteve të fundit në gjendje jo të mirë fizike, nga shkaqe shpesh subjektive  etj, etj.

Ndonëse më të pakët në numër, ka edhe me dhjetëra që kanë humbur jetën në vitin e trazuar 1997. Organizma të caktuara shtetërore para pak kohësh kërkuan mirëkuptimin e të gjithë familjarëve për t’i hequr ato, por deri tani nuk është bërë gjë. Pa dashur për t’u bërë një lloj ndërmjetësish apo gjykatësish mes shtetit që mbron kulturën urbane e individit që kërkon ta bëjë një gjë të tillë, themi se ky problem ekziston dhe duhet zgjidhur në më të mirën e mundshme .


Por ne nuk kemi ende të gdhendur në artin e “kujtesës së memertë” “Tragjedinë e Otrantos”, nuk kemi një obelisk për vdekjen tragjike të mijëra çamëve të dëbuar nga forcat monarkofashiste greke në Kllogjer të Sarandës, në një kohë që aprovojmë ngritjen e disa memorialeve të ushtarëve grekë të rënë në Luftën e dytë Botërore apo rrimë të heshtur para një varreze me pllaka të mermerta kur ende  në to ka anonimat eshtrash.

 Mund të përmendnim edhe disa kampingje me mijëra e mijëra kosovarë të dëbuar nga shteti serb në vitin 1999 në territorin e vendit tonë. Me përjashtim të një memoriali të tillë në Kukës e të bustit të dëshmorit të atdheut Astrit Suli në Kuçovë që ra në luftën e Kosovës, nuk gjen diku një pllakë, një shenjë tjetër . 

A nuk mund të marrim këtu edhe përvojën e shteteve me një kulturë të vjetër evropiane që kanë jetërsuar në buste, monumente të mermerta mjaft motive të marra nga folklori i tyre, nga heronj mitologjikë?

.
A nuk kemi edhe ne një folklor të pasur, një mitologji ilire po kaq intriguese për një art të tillë  siç është edhe  Eposi i Kreshnikëve? Edhe për kombin tonë të vogël në numër ato janë e mbeten “ikona” të vërteta të një shpirti kombëtar, por që shpesh për fatin tonë të keq e të fëmijëve tanë, humbin dhimbshëm në humbëtirat e kohës dhe na bëjnë të gjithëve inferiorë para të ardhmes sonë!... Dikur me nderim gjunjëzoheshim masivisht para lapidarëve, bënim e këndonim këngë. Tani vetë ata janë “gjunjëzuar” para nesh e kërkojnë të ringrihen në lartësinë që i takon. Ndoshta me këtë rast duhet formuluar një sentencë e re “Më jepni një kujtesë të mermertë, që t’ju them se sa respekt të vërtetë keni për veten, për të kaluarën e të ardhmen, për kulturën tuaj kombëtare!”

Namik Selmani
Kontrast mbrëmjesor

Me kontraste ndeshesh në çdo kohë të ditës. Ato janë nga më të ndyshmet. Disa janë të zakonshme. Disa mbartin vuajtje. Disa edhe dhimbje.


Ka edhe një kontrast që po e quaj mbrëmjesor, sepse vetëm në mbëmje bëhet i dukshëm.


Në këto mbrëmje vere në anë të trotuarit dhe përballë tij, nga ana e lulishtes, ngrihet si bazament ky kontrast: 


Në njërën anë sheh shumë të rinj si dhe nxënës shkollash që rrinë të kapardisur nëpër tavolina si parallinj të mëdhenj me nga një filxhan kefe përpara, ose dhe me ndonjë gotë birrë, duke pirë edhe  cigare dhe në anën tjetër në lulishte rrinë të ulur për fresk pensionistët, ata që s’kanë mundësi të pinë veç ndonjë kafe në mëngjes dhe të lexojnë ndonjë gazetë te kioska pa pagesë, se me pensionin e tyre u duhet të përballojnë jo vetëm nevojat e moshës, por edhe disa nevoja të familjes. 


A s’është ky një kontrast i dhimbshëm?


*


Një brëmje, në këto ditë të Kampionatit Botëror, duke qenë edhe unë i ulur në lulishte, dëgjova këtë bisedë midis një gjyshi dhe nipit të tij:


- Gjysh, do të vish të pish një birrë me mua dhe të shikosh edhe sportin? Paratë i paguaj unë.


- Faleminderit, o nipçe, nuk mund të vij, se këtu pranë kam edhe gjyshen tënde.


- Gjyshja le të shkojë në shtëpi.


- Pse vetëm do të rri unë me të katër muret?- u hodh gjyshja.


- Shko, nipçe, se unë nuk ndahem nga gjyshja jote. Po para se të ikësh, më duhet të të pyes: ku i gjete paratë?


- Fitova në lloto-sport.


- Ashtu?!... Po ai është kumar, o nipçe, do të hyjë në gjak dhe hajde të shpëtosh nga pickimi i këtij gjapri.


- Ika unë, gjysh, më uro për fitore të skuadrës së zemrës.


- E cila na qenka kjo skuadër e zemrës? Mos po luan Shqipëria?


- Jo, o gjysh, ky është Kampionati Botëror, dhe skuadra ime e zemrës është Italia.


- Mirë e ke gjetur, se fqinji ynë i përtejdetit është.


*


U ngrita dhe mora rrugën për në shtëpi me një brengë mbrëmjesore të panatyrshme, por të pranishme në mjediset tona.

Agim Mehqemeja
Eqrem bej Vlora

Ditar
(Nga Berati në Tomor dhe kthim)
Duke ecur më tej ndesh vazhdimisht grupe ciganësh që vijnë nga qyteti apo nga tokat përreth , sepse Morava dhe çifligjet fqinj, përgjatë lumit të Beratit, banohen thuajse krejtësisht prej tyre. Ata janë ngulur këtu prej kohësh dhe gëzojnë të njëjtat të drejta si edhe bujqit e tjerë të çiflikut. Ata e quajnë  veten arixhinj dhe kështu thërriten edhe nga pjesa tjetër e popullsisë. Në sanxhakun e Beratit ka aty-këtu edhe ciganë shtegtarë, por ata nuk i do njeri dhe kërkojnë t’i largojnë,  krysisht për zakonin që kanë të vjedhin kuaj. Ciganët e  ngulur përkundrazi i duan, madje njerëzisë edhe i vjen i keq për ta. Ata janë punëtorë, të përkorë dhe besnikë. Ndonëse edhe këta nuk heqin dorë nga ceni i racës së tyre, prirja për të vjedhur dhe për të lypur, për ç’ka bindesh lehtë sapo futesh në ndonjë prej ngulimeve të tyre. Gratë të gjitha  merren me magjira, u hedhin fall njerëzve dhe janë kërcimtare të zonja. Kjo etni e ka ruajtur gjuhën e saj të veçantë për komunikim të brendshëm dhe madje  mjaft të pastër, sepse martesat me të huajt janë tejet të rralla. Karakteristike është aftësia  e këtyre njerëzve për të  ndërruar fenë: ata bëhen muhamedanë apo të krishterë sa herë ua do puna. Aq më tepër që e kanë krejt të lehtë, duke qenë  se nuk besojnë në asnjërën prej këtyre besimeve, por i qëndrojnë  besnik traditës së tyre. Në këtë besim rolin kryesor e luan  adhurimi i diellit si pasqyrim i perëndisë. Nga ana intelektuale kjo skotë zeshkane nuk është e zhvilluar dhe kjo aspak për shkak të kushteve të këqija të jetesës, por siç më duket mua, e kanë këtë veti të racës. Ardhja e tyre në Shqipëri duhet të ketë  ndodhur aty nga qindvjeçari  XII.


Edhe nëpër qytete gjen ciganë të ngulur. Këtu i quajnë evgjitë. Ata vetë nuk e pranojnë këtë emër, duke e marrë  si sharje dhe kërkojnë të mos i ndajnë nga banorët e tjerë. Po kështu ata mohojnë çdo lidhje qoftë me ciganët e ngulur të fshatrave, qoftë edhe ata më shtegtarë. Megjithatë, duke u nisur nga tipi dhe nga disa veti të karakterit, ata nuk mund të mos karakterizohen si ciganë të ngulur prej kohësh dhe që kanë hequr dorë nga gjuha dhe besimi i të parëve. Burrat punojnë farkëtarë dhe hekurxhinj, gratë më të shumtën janë kërcimtare me sjellje tepër liberale.


Aty nga ora 6 e mbrëmjes mbërrijmë tek Hani i Mullait, në afërsi të fshatit Dushnik. Është një bujtinë e braktisur, së cilës i kanë mbetur vetëm katër muret, por këta, siç më rrëfyen, kanë shumë për të treguar për orgjitë e kohëve të shkuara.


Këtu po na priste Aziz pashë Vrioni me disa nga paria  e qytetit. Qëndruam aty vetëm pesë minuta sa u përshëndetëm me  zotërinjtë. Me t’u dukur pastaj shtëpitë e para të lagjes “Murat Çelepije”, në rrëzën perëndimore të kodrës së kalasë së Beratit, vazhdari u vu në rregull. Gjithë kjo proçedurë mua m’u duk si  përgatitjet për një shfaqje të jashtëzakonshme prapa kulisave të një teatri të varfër krahinor, dhe mezi e përmbajta gazin. Dy suvarinj (xhandarë) me një pamje aspak  besimndjellëse, hipur mbi dy kuaj të vegjël u vunë në krye të vazhdarit. Mirëpo nuk shkoi gjatë dhe nga rregulli nuk mbeti gjurmë. Shqiptarët janë mësuar të  kalërojnë apo të ecin varg njëri pas tjetrit, kurse tani u dashka të vinin radhë-radhë prapa karrocës! Atavizmi çau atëherë rrugë dhe secili donte të ishte i pari, e të gjithë filluan të rraseshin e të shtyheshin. Dhe kur pastaj, kalamajtë e rrugës në “Murat Çelepije” na u vunë pas duke gërthitur me hare, gjithë atë organizim  të përgatitur me aq mund e mori lumi, gjë që i hidhëroi shumë mjeshtrit e ceremonisë dhe gjithë etiketëdashësit e tjerë. Dhe kështu, duke kaluar përmes varrezave të muhamedanëve, arritëm tek ura që ndan Beratin me lagjen Goricë dhe pastaj prej këtu, përmes pazarit të mbuluar, ku njerëzia kureshtare ndiqte me sy kavalkadën, tek shtëpia e zotit Aziz pashë Vrioni. Këtu zbritëm dhe pas përshë-ndoshjeve të zakonshme, hymë në oborr e prej aty na futën në selammllëk, që shqip i thonë xhapana. I zoti i shtëpisë erdhi pas pak minutash dhe kështu unë nuk pata kohë as të vija veten në rregull për vizitat e shumta që më prisnin. Njerëzit e mi dhe  kuajt u sistemuan nëpër mjediset  e shumta të ndërtesave anësore.


Familja, mysafir i së cilës isha, bën pjesë ndër dyert feudale të Shqipërisë dhe i përmbahet fort zakonit të vjetër, tashmë tepër të rrallë, të mikpritjes së pakufizuar. I zoti i shtëpisë e mban sofrën të shtruar. Edhe tani numri i mysafirëve shtohej papushim dhe kur u shtrua darka, rrethi i  të pranishmëve i kishte kaluar të tridhjetët. Duke shtuar këtu edhe sofrat e shtruara për të vobektët dhe hallexhinjtë nën mbikqyrjen e kryeqehajait, më dolën afro  60 vetë dhe kështu në çdo vakt. Më përpara ka qenë edhe më zi. Duke qenë se zakoni kërkonte që çdo udhëtar të ndalej në shtëpinë e  beut, në çdo shtëpi feudale të para 40 vjetëve, mund të takoje jo rrallë me qindra vetë që hanin e pinin. Sot gjendja ka ndryshuar. Vështirësitë fina-nciare, përndjekjet nga ana e qeverisë dhe pakësimi i të ardhurave, i kanë kthyer tashmë në përallë ato kohë të bukura.


Kur rashë për të fjetur ishte shumë vonë. Të 80 km. që kishim përshkuar-segmenti që përshkrova ishte vetëm 38 km. -vapa, pluhuri dhe Myzeqeja e mërzitshme më kishin lodhur e rraskapitur, sa më zuri menjëherë një gjumë i rëndë.
Në vend të kalldrëmeve, asfalt, baltë dhe beton

Ymer bej Berati kujton: “Dikur, kush shkulte dhe merrte gurin e rrugës, gjykohej në sy të mëhallës”

Rreth 20 km rrugë të kalldrëmta në 10 vitet e fundit po përjetojnë degradimin fizik

Berati nuk mund të cilësohet më qyteti me rrugë të kalldrëmta. Rreth 20 km rrugë të kalldrëmta, brenda lagjeve historike, në 10 vitet e fundit po përjetojnë degradimin fizik. Banorët në këto vite kanë pasur dorë të lirë që t’i shkulin kalldrëmet nga rrënjët. Sipas evidentimeve të bëra nga specialistët e monumenteve, janë rreth 9 kilometra rrugë kryesore kalldrëm, të zhdukura pothuajse plotësisht, ndërsa 8.5 kilometra rrugica i ka përpirë kazma e qytetarëve. Nëse rrugët kryesore të kalldrëmta, që lidhin lagjet me qendrën e qytetit, me gjithë shkatërrimet, po rezistojnë ende, rrugicat në disa lagje po zhduken krejt, si në lagjen “Kodra e Sulmit”, “Muzakë”, “Vakëf”, “Goricë”. Gurët janë zhdukur e në vend të tyre ka asfat e baltë, janë hedhur bazamente zhavorri e betoni dhe çka është më e çuditshmja pushtetarë e sotëm mburren që i kanë shkatërruar. Nga kjo duket se institucioni i vetëm për mbrojtjen e tyre, Drejtoria Rajonale e Monumenteve të Kulturës, nuk ka bërë asgjë për të ndalur këtë masakër, ndoshta askush nga pushtetarët nuk ua dëgjon kambanën e ankesës që bëjën përditë. E vetmja masë që është marrë ka qenë ndonjë parrullë standarde: “Mbroni kalldrëmet” ose “Monument kulture, mbrohet nga shteti”, të shkruara mbi copëra llamarine.. Më tej… asgjë!. Edhe kur ndonjë ka parë që kalldrëmet janë shkulur, është mjaftuar duke njoftuar policinë e Institutin e Monumenteve të Kulturës të qytetit dhe ndonjëherë zëri ka shkuar edhe në Tiranë, por asgjë veç të folurit edhe në ndonjë simpozium ku dikush rikujton me nostalgji fjalet e Ymer bej Beratit, i cili kishte vendosur një ligj – që ishte – se kushdo që do të prishte qoftë edhe një meter kalldrëm do të dënohej me një muaj punë në botore pa e paguar, ndërsa do të demaskohej në sy të mëhallës.

Rrëfejnë të moshuarit

90-vjeçari Ilmi Salillari, një nga banorët më të vjetër të qytetit të Beratit, tregon se këto kalldrëme janë ndërtuar “me thonj, brez pas brezi”. “Kishte ustallarë në këtë punë, që vinin dhe nga matanë detit, sa u mësua zanati, pastaj dolën beratas me emër, që ia morën dorën. Kalldrëme në Berat kanë ndërtuar edhe ushtarët italianë, në vitet 1940-’43, kryesisht në lagjen Goricë, (madje të moshuarit e kësaj lagje tregojnë se italianët e asaj kohe projektuan edhe nje projekt për të mbrojtur këtë lagje nga shkëmbenjtë që e këcënojnë nga dita në ditë dhe që rreziku është aktual edhe sot), në  lagjen e Bregut e deri në faqen verilindore të Kalasë së qytetit”, - kujton Salillari. Të moshuarit kujtojnë se kalldrëmi u bë pjesë e qytetit. U shtruan me gurë zalli të bardhë, të zi e gri jo vetëm rrugët, por edhe oborret e shumë shtëpive, madje dhe lulishtja buzë Osumit, e ndërtuar që në vitin ’26. Rrugicat dhe poltronet e stolave në lulishte ishin me kalldrëm. Ndërsa i moshuari Qazim Çorraj tregon se në vitet 1910-’30, banorët e shtëpive në kodrat e qytetit çonin çdo mbrëmje në banesat e tyre gurë lumi për kalldrëm, ngarkuar e transportuar me kosha në kafshë. Ata shtronin ndonjë pjesë të vogël rruge, oborrin…Këtë gjë e bënin vetë, nuk i detyronte askush. Gurë-gurë u ndërtua kjo pasuri kalldrëmesh. Lulishtari i njohur i qytetit, 80-vjeçari Ymer (bej) Berati, ka thënë: “Mbaj mend nga fëmijëria ime, që bëhej nami po të hiqej një gurë nga kalldrëmi. Kush shkulte dhe merrte gurin e rrugës, gjykohej në sy të mëhallës(lagjes) dhe dënohej të mirëmbante kalldrëmin e rrugicës për një muaj radhazi”. Kjo edukatë në mbrojtje të kalldrëmeve vazhdoi deri në fillim të viteve ’80. Më pas, pak e nga pak ajo u venit. Shenjat e para të shkatërrimit të rrugëve e rrugicave të gurta u shfaqën në vitet 1986-1987, në lagjet “Kodra e Sulmit”, Goricë, “Muzak” e Vakëf, ku filloi shkulja e gurëve të tyre, për të bërë mure rrethuese, oborre, kotecë e kasolle bagëtish. U asfaltuan rrugët nga ura shekullore e Goricë deri tek dalja e lagjes. U ngushtuan rrugët e rrugicat nga ndërtimet dhe shtyrja e gardheve, shtyllat elektrike nje tjetër gangrene për prishjen e kalldrëmeve. Edhe lagjja Mangalem, ku kalldrëmet thuajse nuk janë prekur, vuan mosmirëmbajten nga ana e shtetit. Janë dhënë disa fonde, por pa ndonjë efekt të dukshëm. Ndërsa rruga e shtruar me kalldrem nga Ura e Goricës deri tek sheshi para merkatos, kalldrëmi i gurtë është baltosur me asfalt të zi duke ngurtësuar rrugicat e lagjes nje mbi një dritareve që dikur ashtu të gurta dilnin direkt e në Osum. 

Si mbrohen kalldrëmet?

Kur pyet në bashki për këtë çështje, nuk ka asnjë reagim. Ndërsa përfaqësuesit e prefekturës paraqiten si më të shqetësuar në deklarimet e tyre: “E kemi në projektet tona, kemi kërkuar të akordohen fonde”. Në Drejtorinë Rajonale të Monumenteve të Kulturës të nxjerrin disa shkresa e projekte, hartuar që në kohën e socializmit, kur ministër Arsimi dhe Kulture ishte Skënder Gjinushi?! Pastaj të tregojnë disa shkresa të tjera, firmosur që nga koha kur ministër Kulture ishte Teodor Laço! Specialistët e monumenteve të thonë se këto copëra letrash janë bërë prezente tek çdo ministër pasardhës, por…ata madje të thonë se janë bërë edhe mbledhje për “mbrojtjen” e kalldrëmeve! Është kërkuar ndihma e policisë, është sensibilizuar opinioni. Të vetmit që kanë dhënë alarmin dhe janë përpjekur të dalin në mbrojtje të kalldrëmeve të lagjeve të tyre, megjithëse nuk kanë asnjë gjë në dorë, janë disa qytetarë, veteranë e të moshuar, të cilët, si mjet për të mbrojtur kalldrëmet, kanë përdorur letrat dërguar në bashki, prefekturë e polici. Madje këtë vitin e fundit dy firmat e huaja që po ndëtojnë linjën 20 kw nentoksore i kanë hequr vërtet guret e fundit kalldremit të lagjeve muzeale dhe kryesisht te lagjes Goricë e Mangalem.

Rrugicat që kërkojnë… ndihmë

Shkatërrimi i kalldrëmeve nga një pjesë e banorëve të lagjeve dhe mungesa e projekteve për rehabilitimin po çon në zhdukjen e tyre. Lejimi i betonimit të rrugicave dhe i asfaltimit të rrugëve të kalldrëmta është qëndrim miratues i Drejtorisë Rajonale të Monumenteve të Kulturës dhe indiferencë e plotë e bashkisë së qytetit. Këto rrugë e rrugica që po zhduken, kërkojnë ndihmë. “Rikthimi i vlerave, rehabilitimi i pjesëve të dëmtuara dhe marrja në mbrojtje e pjesëve të padëmtuara, duhet të jenë patjetër objekt i veprimit të përbashkët të institucioneve përgjegjëse”,- thotë i moshuari B. Pashaj. Nga qeveria dhe nga pushteti vendor, për 11 vjetët e fundit, nuk është akorduar asnjë fond për të mirëmbajtur, rehabilituar dhe rikthyer këto “gjymtyrë” vlerash muzeale, që po u hiqet edhe “guri i themelit”. 

Dikur i mirëmbanin me mburrje

Pjesa më e madhe e banorëve të Beratit kanë gjurmët e duarve të tyre në afro 30 kilometra art ndërtimor kalldrëmi. Edhe brezi i banorëve beratas, që tani është 45 vjeç, por edhe më të rinjtë, kanë kontributin e vet në këtë punë, por që, dashur pa dashur, është bërë pjesë e shkatërrimit. Rreth 35 vjet më parë, gurëgdhendësit e vegjël beratas, (45-50-vjeçarët e sotëm), i shkruajtën një letër ish-diktatorit Enver Hoxha, nëpërmjet së cilës i tregonin me mburrje se po shtonin e po mirëmbanin kalldrëmet e qytetit të tyre muze. Ajo letër ndodhet në arkivin e rrethit. Po ta rilexosh, mëson se ish-pionierët dhe fatosat e djeshëm të këtij qyteti merrnin gurë buzë lumit Osum dhe me çekanë e me dalta ndërtonin kalldrëme të reja dhe riparonin pjesët e dëmtuara. Ndërsa tani këta pionierë që janë bërë drejtues apo edukatorë të brezave në vazhdim ose janë kthyer në sehirxhinj duke i bërë karshillëk shkatërrimit ose mes tyre rrezik ka edhe njerëz që vetë me apo pa dashje po i heqin edhe gurin e fundit kalldrëmit të qytetit.  

Kronika, sipas raportimeve zyrtare

Lagjet Kala, “Kodra e Sulmit”, Vakëf, Goricë, Mangalem, “Murat Çelepi” dhe “Muzakë”, që janë vatrat e ngulimeve të para 2400- vjeçare ose ato që përbëjnë, siç thuhet, “gurin e themelit” dhe bazën e krijimit të qytetit- muze të Beratit, kanë si infrastrukturë rrugore brenda tyre vetëm kalldrëmet. Rrugët që lidhin këto lagje me qendrën e re të qytetit, ndërtuar pas vitit 1945, janë të gjitha të gurta, ndërtuar me gurë zalli e pllaka guri, gri e të bardhë. Ato zgjaten deri në rrugën kryesore. Rrugët e kalldrëmta kanë gjerësinë e nevojshme të kalimit të karrocave dhe të karvaneve, duke mbajtur parasysh këtë nevojë të asaj kohe, që tashmë u përshtatet edhe makinave. Të pesë lagjet kanë rrugët kryesore dhe rrugicat brenda tyre, që gjarpërojnë e kryqëzohen me njëra-tjetrën, duke lidhur çdo portë e kopsht, pa pasur asnjë centimetër boshllëk. Horizontale e të pjerrëta, me kanale kulluese anësore, ato janë ndërtuar nga nevoja e banorëve të këtyre lagjeve, si e vetmja “teknologji” e kohës për lëvizje lehtësuese, përdorur dendur gjatë dy mijëvjeçarëve, por që tashmë, përveç anës funksionale, përbën dhe një element të spikatur muzeal e historik. 

Të huajt

Një grup të huajsh një ditë pyetën përkthyesen e tyre: “Kjo vija që gjarpëron këtë lagje, ka qenë e shtruar me gurë?” Nuk ka ditur se çfarë t’i tregonte përkthyesja e re, ndërsa vetë i huaj shtoi: “Duhet pa tjetër të ketë qenë e shtuar me gurë se ndryshe në kohën që është ndërtuar nuk do kishte kuptim, ndërsa tani stonon.

Po çfarë të bësh kur ka zë, madje deri në ulëritje, por mungojnë veshët?




Sulo Gozhina
Profetë të mëdhenj
Profet “i madh” ka qenë Nostradamus, por fat i keq, se ai nuk i gëzoi dot “profecitë” e tij, sidomos atë të përmbytjes së botës, sepse e kishte parashikuar 166 vjet pas  vdekjes së tij, në vitin 1732.


Një profet tjetër “i madh”, ka qenë dhe Uliam Miller, nga Nju Jorku i Amerikës. Ky profet parashikoi ardhjen e zotit Krisht në tokë, në muajin mars të vitit 1843. Sa u mor vesh ky lajm, kur patriarkana e Stambollit dhe Selia e Shenjtë e Romës, pas mallkimit që i kishin  bërë njëra-tjetrës në vitin 1054, shkëmbyen urgjentisht  mesazh paqe dhe “vëllazërimi”, se tanimë do të bëheshin “një fe”, si në kohën e  Shën Kostandinit.


Por për çudi, kur të gjithë njerëzit e varfër gëzonin për ardhjen e Krishtit në tokë, papët dhe priftërinjtë “bënin kryq” që Krishti të mos vinte, se mund t’i dënonte si mashtrues. I pari i “shenjtë” që e mallkoi zotin Krisht, qe papa Joani XIII, Baltazar Kosa, me profesionin pirat, i cili kishte bërë inçest me vajzën e tij, me mbesën e tij dhe me gruan e të vëllait. Ai gjithashtu kishte djegur si heretik, udhëheqësin e lëvizjes popullore çeke, Jan Husin. Edhe papa Klementi VIII kishte ushtruar mbretërinë e dhunës, duke djegur të gjallë, si heretik, Xhordano Brunon. Papa Leoni V ishte në siklet të madh, sepse ky për t’u bërë vetë papë, vrau kardinal Kristoforin. Ndërsa papa Silvestri i  Parë kishte  bërë të krishterë Konstandinin  e Madh pa e pagëzuar, madje këtë perandor të papagëzuar e kishte shpallur dhe të shenjtë, kurse Françesku kishte kthyer në të krishterë dhe sulltanin e Egjiptiti, Malsk Al Kamel. Dhespot Kaifa i Jeruzalemit që akuzoi Krishtin si  kriminel, hetues Anasi, vjehrri i Kaifes, që përpiloi aktakuzën “për krimet që kishte bërë Krishti” dhe Juda që tradhtoi Krishtin, megjithëse dyshonin që Krishti të kishte shpëtuar aq kollaj i gjallë nga gozhdët e Pont Pilatit, por prapë frikën e kishin të madhe, sepse këta të tre e kryqëzuan Krishtin në Golgotë. Për të gjitha këto masakra që kishte bërë feja kundër të krishterëve, “drejtuesit e Vatikanit po rrinin me zemër të ngrirë”, sepse kishin frikë se mos Krishti “këta përfaqësues të zotit” mund t’i  quante kriminelë dhe mund t’i nxirrte me shkelma përjashta nga tempulli i shën Pjetrit, siç  i kishte nxjerrë dikur priftërinjtë e Jeruzalemit duke i quajtur dhe kusarë. 


Përveç “të shenjtëve” pati dhe politikanë që e kundërshtuan ardhjen e Krishtit në tokë. I pari qe perandori i Romës, Tiberi, i cili kishte firmosur vendimin për kryqëzimin e Krishtit. I dyti perandor që e kundërshtoi qe Neroni, sepse ky kishte bërë përndjekje të tmerrshme ndaj të krishterëve. I treti qe perandor Titi, i cili pasi e shkatërroi Jeruzalemin, në vitin 79, shiti dhe 70 mijë hebrenj si skllevër.


Edhe vetë udhëheqësit çifut e kishin urryer Krishtin për vdekje, madje apostujt e Krishtit i rrhihnin derisa ata të kërkonin mëshirë dhe të mohonin emrin e Krishtit, ndryshe  do të përplaseshin në burg.


Këtë ardhje të birit të perëndisë e kundërshtoi dhe Zhozef Fusheja, sepse ky në vitin 1793, në Lyon, plaçkiti kishat dhe i vuri gomarit në kokë kamillafin e dhespotit, kurse ungjillin e vari në bishtin e tij.


Por megjithë protestat  që bëheshin nga personalitetet e larta që Krishti të mos vinte në tokë, populli nuk po përmbahej më, sepse populli besonte se, me ardhjen e Krishtit, do të vendosej drejtësia botërore. Por muaj mars kaloi dhe Krishti nuk u duk gjëkundi. Kjo gjë ngjalli pakënaqësi të madhe te të varfërit. Atëherë profeti Uliam i tha popullit se kishte ngatërruar muajin, mbasi Krishti nuk do të vinte në tokë në muajin mars, por do të vinte në muajin tetor. Kaloi dhe muaji tetor, atëherë “profeti” i tha prapë popullit se kishte ngatërruar vitin, mbasi Krishti nuk do të vinte në vitin 1843, por do të vinte në vitin 1844. Kaloi dhe viti 1844, pastaj vdiq dhe vetë profeti Uliam Miller, dhe njerëzit prisnin me gojë hapur që të lindte nëj profet tjetër që t’i thoshte popullit “vetëm të vërtetën”.


Dhe qe fat i madh se “profeti i ri” që lindi nuk qe as arab dhe as çifut, por qe shqiptar, i cili pasi e shtriu nënën e tij, Shqipërinë, në katafak u tregoi “persianëve Shtegun e Termopileve”, megjithëse profeti “i ri” kishte qenë tërë jetën princi i parë në oborrin e mbretit, por një natë  “pa në ëndërr” sikur e kapën xhindet prej gurmazi dhe i thanë: je dhe ti një nga ata  që ke thënë “Statuja e Lirisë. është monumenti që borgjezia i ka ngritur lirisë së saj, lirisë për të sunduar”, si dhe je betuar me ungjill se nuk do të lejoje kurrë që  “monstra e pëmbysur të lëvizste nga varri dërrasën!”. Po tani si do t’i kalosh lumenjtë e ferrit!

 Në këto kushte  Profeti i Ri, për të shpëtuar skalpin e  kokës nga Bermuda e Atlantikut, lau duart me “ujë trëndafili” nga poçari i zotërinjve dh u betua edhe njëherë se do t’u shërbente me nder sinjorëve, të cilëve deri dje ua kishte marrë xhanin me  këngën: “S’duam padronë dhe tiranë”. Por tani nuk do të shërbente më “me flamurin e vjetër të Epirit” por me flamurin “e ri” të Zopirit, në mënyrë që mishi të piqej dhe Shqipëria të digjej, vetëm kështu mund të bindej bota “e qytetëruar” për t’i dhënë  popullit “lirinë”, kurse “shërbëtorëve të popullit”,  pushtetin dhe pasurinë, prandaj “Kolombët e rinj”, për të mos  patur fatin e Robespierit: të na rrojë bota që do të na japë çekun e bardhë për të ndërtuar rrugën Egnatia që do të na lidhë me botën. Pastaj “baballarët e kombit” vunë maskat e patriotizmit perëndimor dhe pasi bënë  qirieleison, firmosën abrakadabrën “e re”, që mohonte gjakun e të rënëve dhe me dorë në zemër, ulën kurrizin për të mbajtur yzengjinë e padronëve “të rinj”, duke i thënë historisë se liria për të varfërit kryqëzohet së bashku me Krishtin.


Kështu “atdhetarët”, me metodën rustikamente të tufëzave dhe të arrëzave, hapën përfundimisht portat e kalasë “së Trojës”, duke i prurë popullit shqiptar, me eshkë në dorë, “lirinë e mohuar”, ashtu siç e prunë turqit “këtë liri”, 500 vjet më parë, pas vdekjes së Skëndërbeut.


Shpjegime

Shtegu i  Termopileve: këtu, në vitin 480 p.e.r. u ndesh ushtria greke e udhëhequr nga Leonidha, me ushtrinë  persiane të udhëhequr nga Kserksi. Në këtë betejë Leonidha u tradhtua nga një grek, Efialti dhe nga kjo tradhti aty ranë heroikisht 300 spartanë me Leonidhën në krye.


Trekëndëshi i Bermudës: ndodhet në Oqeanin Atlantik, në këtë hapësirë ka patur mjaft incidente, prandaj quhet hapësira misterioze për të cilën ka mjaft mite dhe legjenda.


Robespieri: nxënës i Rusoit, qe Jakobin (republikan), avokat, politikan, i pakorruptuar dhe orator i rrallë. Mori pjesë në rrëzimin e Luigjit XVI, të cilit i preu kokën dhe u caktua kryetar i qeverisë revolucionare 1793-1794. E rrëzuan me dinakëri njerëzit e korruptuar dhe më 28 korrik i prenë kokën, ashtu siç ia preu Robespieri Luigjit XVI.


Rruga Egnatia: u ndërtua në vitin 146-120 p.e.r. E gjatë 861 km, e gjerë 9 metro. Nisej nga Durrësi kalonte në Selanik dhe përfundonte në Stamboll. U ndërtua nga konsulli romak Gaius Egnatius, nga ka marrë dhe emrin e tij.


Abrakadabra: fjala abrakadabra ka njëmbëdhjetë shkronja që shkruhen në gjashtë rreshta, duke hequr gërmën e fillimit dhe gërmën fundit në çdo rresht. Kjo letër, në formë trekëndëshi, quhet nuskë. Rreshtat shkruhen nga lart, poshtë. Fjala abrakadabra është fjalë kot dhe nuk ka asnjë farë kuptimi, ajo shërben për të gënjyer ata që besojnë.


Metoda rustikamente e tufëzave dhe e arrëzave: kjo metodë qe një formë artificiale që përdori Partia e Punës në grahmat e fundit të jetës së saj për “të shpëtuar vendin” nga katastrofa, ku ajo e kishte zhytur vetë, por këtë formë të re “marksiste” asnjeri nuk e besoi dhe asnjeri nuk e përkrahu. Me këtë gënjeshtër Partia e Punës dhe udhëheqja e saj mendonin se do të bindnin popullin se e ardhmja e Shqipërisë  ishte e sigurt, por populli kishte kohë që e kishte kuptuar që Partia e Punës dhe udhëheqja e saj ndiqnin me dashje një politikë antipopullore, me një fjalë i kishin tradhtuar prej vitesh interesat e popullit dhe të atdheut, prandaj populli, i revoltuar, nuk kërkonte asnjë tjetër, vetëm përmbysjen e kësaj klike që shikonte interesat e veta. Fjala rustikamente është italisht që do të thotë fshatçe, që u trumbetua nga udhëheqja e Partisë së Punës si shkopi magjik që do të shpëtonte Shqipërinë nga vdekja ku ajo e kishte futur vetë.


Neroni: sundoi si perandor në vitet 54-68. Neroni u adaptua si djalë nga perandor Klajdi. Atëherë, nëna e Neronit, Agripina, e helmoi perandorin Klajd, të cilin e kishte xhaxha dhe në vend të Klajdit u vu perandor Neroni, në moshën 17 vjeçare. Neroni dogji Romën, ai helmoi të gjithë kundërshtarët e tij dhe bëri përndjekje të tmerrshme ndaj të krishterëve. Thuhet se nga torturat e Neronit vdiq dhe Shën Pjetri në vitin 64-67, që konsiderohet si papa i parë. Neroni vrau vetë gruan e tij, Popean dhe pastaj organizoi një varrim madhështor. Neroni vdes duke helmuar veten në moshën 31- vjeçare.


Zopiri: Zopiri ka qenë oborrtar i Darit të Persisë, që pushtoi me dinakëri, Babiloninë.

Kozma Gjini
Dhimo Sqepa, muzikant popullor
Jeta dhe aktiviteti i tij, rreth 50- vjeçar në qytetin e Beratit
Ndryshe nga muzikantët e tjerë, të cilët artin e muzikës e kishin  në trashëgiminë e trungut familjar, muzikanti Dhimo Spepa nuk e kishte në trashëgimi. Ajo që e bëri muzikant duke i shërbyer aq shumë lagjes Goricë, qytetit të tij, ishte dashuria, pasioni që kishte për muzikën e këngën popullore qytetare, e cila e tërhiqte aq shumë. Sepse kënga jonë shquhet për një pasuri të pashtershme në përmbajtjen e saj dhe po aq befasuese në gjerësinë e melodive të saj dhe është mjaft e pasur në krijimin e saj melodik. Kështu që Dhimua i vogël ishte magjepsur pas këngëve.

Jeta dhe aktiviteti i muzikantit


Dhimo Sqepa lindi në lagjen Goricë më 19.04.1929. Qysh në moshë të vogël ndiente për muzikën. Kur bëhej ndonjë dasmë në lagje, si gjithë fëmijët, dhe ai gëzonte e shkonte bashkë me moshatarët e tij dhe kishte shumë dëshirë të ndiqte si këndonin dhe kërcenin dasmorët. Më tepër kënaqej bashkë me ta kur të pranishme në ahengje  ishin çingiet. Ato këndonin këngët popullore, kërcenin e i binin bukur defit. Dhimua harrohej pas dasmës dhe i detyronte prindërit të vinin ta merrnin. Ai u lutej që ta linin. Megjithë përpjekjet e tij, prindërit e merrni në shtëpi duke qarë. 


Që i vogël, Dhimua kishte një zë shumë të ëmbël,  këndonte bukur. Kishte dëshirë t’i binte veglave muzikore. Pasioni e ëndrra e tij ishte fizarmonika, por duke qenë të varfër nuk kishte mundësi që ta kishte një të tillë. Kështu ata i blenë një muzikë goje, me lutjen e madhe të tij. Dhimua sa nuk u çmend nga gëzimi kur ia dhanë. Me muzikën në gojë  ai lëvizte rrugicave duke i rënë asaj, nga buzët e tij muzika nxirrte një melodi të çjerrë, fi, fi, fi, por që melodi nuk qe. Dhimo Sqepa, 12- vjeçar e kuptonte se t’i biesh muzikës që ajo të këndonte, siç këndonte vetë, i duhej një punë këmbëngulëse nga ana e tij. Shokët e tij që e dëgjonin qeshnin. Megjithatë, ata ishin kuriozë dhe e ndiqnin pas e i luteshin që t’i binin edhe ata pak. Dhimo, ia jepte, ata gëzonin si fëmijë që ishin.  Por ai kishte dëshirë që të bëhej muzikant e jo për të kaluar kohën. Një ditë prej ditësh, Dhimos i vajti mendja të shkonte te shkëmbi mbi kishën e Shën Thomait e të ngulej atje duke i rënë muzikës, derisa ta mësonte. Atje, njeri nuk do ta shikonte e ta bezdiste. Kështu bëri. Të nesërmen që në mëngjes del nga porta e shtëpisë duke mbajtur në njërën dorë muzikën dhe në tjetrën një copë buke, të lyer me vaj   dhe hedhur mbi të dy breza kripë, ecti rrugës për në drejtim të kishës së Shën Thomait. Duke ecur kafshonte herë pas here copën e bukës që ia kishte dhënë e ëma. Ky ishte mëngjesi i tij. Ulet mbi shkëmb e ashtu siç ishte i vetmuar i binte këngëve të bukura qytetare që përpiqej t’i mësonte, të cilat i kishte për zemër.


Pas disa muajsh, ky djalë filloi të mësojë, të luajë me muzikën disa këngë popullore. Dhimo Sqepa nuk kishte shkollë për muzikën që këngën ta luante me nota. Nota e muzikës për të, ishte aftësia që kishte, kapja e melodisë së këngës me vesh, melodi të cilën ia kërkonte “muzikës” që nëpërmjet buzëve që lëviznin mbi të, jepnin melodinë e këngës që kërkonte ky muzikant i vogël. Koha kalonte dhe muzika përvehtësohej më mirë. Kuptohet, t’i biesh muzikës është e lodhshme se çdo gjë është me frymë. Lodhjen,  nuk e ndiente, sepse dashuria, pasioni dhe kënaqësia që i jepte “muzika” që i binte midis shokësh, kjo e çlodhte. Kështu muzikanti i ri Dhimo Sqepa, arriti që me “muzikën” e tij të merrte pjesë në shumë aktivitete shoqërore, e në festa të ndryshme i angazhuar në këshillin e lagjes Goricë. Me këtë vegël muzikore, Dhimo Sqepa lodhej shumë, kryesia e këshillit në atë kohë, viti 1945, i dhuroi një fizarmonikë. Dhënia e kësaj dhurate, Dhimon sikur e bëri me krahë. Ai tani kishte një fizarmonikë të tijën. Për këtë i vuri vetes detyrë që jo vetëm ta mësonte, por dhe ta përvetësonte në interpretimin e bukur të këngës popullore.


Ja ç’thotë muzikanti  Dhimo Sqepa: 

“Për mua kjo dhuratë, ishte një vlerësim i madh që më bëhej për punën e përkushtuar ndaj artit të këngës popullore. Këtë gjë më duhej ta justifikoja me punë time. Kështu fillova të punoja për ta mësuar fizarmonikën në mënyrë autodidakte. Ishte një punë intensive dhe mjaft e lodhshme, ditë dhe natë. Pushoja vetëm sa haja bukën. Kishte mjaft raste që më zinte gjumi me fizarmonikë, mbështetur pranë faqes së murit. Më kujtohet dora e nënës vënë mbi supet e mia, me atë dashuri e dhimbje nëne, duke më tundur e thënë: “Dhimo, të keqen nëna, çohu të flesh gjumë, se do të ftohesh!”. Megjithëse jam në këtë moshë, e ndiej sikur e kam pranë. Si për mua ashtu dhe për një pjesë si puna ime, varfëria ka bërë që të vuajmë  shumë edhe shpirtërisht. Sepse s’kishim mundësi të vazhdonim shkollë.” 

Ai i është mirënjohës atyre  njerëzve në lagje që i dhanë mundësi me  fizarmonikën të ecë më tej e të këndojë këngën për Beratin, për të cilën kishte ëndërruar 50 vjet rresht. 

Kështu kujton me respekt Miti Dheskalin, Kici Bandilli, Liri Sallabandën, Gaqi Gjergon etj.


Në vitin 1946 Dhimo Sqepa si shumë të rinjë beratas, iu përgjigj thirrjes për në aksionin e rinisë, për ndërtimin e hekurudhës. Ai nuk e harroi detyrën e tij si muzikant. Mendoi se krahas  punës për ndërtimin e  hekurudhës atje ku do të më caktojnë, thotë, pasdite ka nevojë për çlodhje e argëtim. Prandaj duke menduar kështu mori me vete dhe fizarmonikën. U caktuan në brigadën “Margarita Tutulani”, e cila kishte detyrë të punonin në rrugën  Durrës-Rrogozhinë. Aty punoi dy herë. Në katër mujorin e  dytë, krahas punës në hekurudhë, shtabi i ndërtimit të hekurudhës e çon në kursin katërmujor për fizarmonikë.


Në mbrëmje vonë, pas kursit dhe mbrëmjeve argëtuese që organizoheshin me të rinjtë vullnetarë, Dhimua  shkarkonte vaporët me çimento që vinin nga Jugosllavia për ndërtimin e urave të hekurudhës. Ai nuk i harron shokët e  tij të rinisë me të cilët punoi në këtë aksion të madh si dhe kohën e bukur plot argëtim në aktivitetet çlodhëse pas punës. Kujton me nostalgji Ndin Lalën, Mihal Kulen,  Sabri Behrin (Buçin), Dionis Llanen etj.

Në fund të vitit 1947, kthehet nga aksioni për në Berat. Tashmë i pajisur me  librezë për muzikant dhe deri diku me një aftësi praktike profesionale të interpretimit të tij me fizarmonikë. Fillimisht  filloi punë në ndërmarrjen e konsumit si shitës mishi. Drejtor në atë periudhë ka qenë Mak Teneqexhiu. Punoi deri në fund të vitit 1948. Në fillim të vitit 1949 thirret nën armë, ku caktohet në divizonin e pestë të zonës së Jugut me komandant Vask Gjini, në Gjirokastër. Duke paraqitur  dokumentin e muzikantit, Dhimon e  caktojnë në bandën frymore të ushtarakëve si dhe në orkestrën e  shtëpisë së ushtarakëve “Çerçiz Topulli “për argëtimin e ushtarakëve si dhe në zhvillimin e aktiviteteve të ndryshme artistike. Krahas këtyre detyrave Dhimon e caktojnë shoqrues të sekretares së rinisë për divizonin Jorgjie Gjini (gruaja e Vask Gjinit), e cila shkonte me detyrë rinie në fshatrat e Dropullit, ku bënte mbledhjet me të rinjtë, zhvillonte konferencat si dhe aktivitete dëfrimi pas mbledhjeve, detyrë të cilën e vazhdonte Dhimua me fizarmonikë. Në fshatrat e Dropullit ishte i caktuar të zhvillonte aktivitet kulturor katër herë në  javë me rininë. Në bandën frymore  ishte me shokë beratas, të cilët  i kujton me respekt, si Kozma Boçe, Rami Sokoli, Neim Durra,etj. Kështu Dhimo Sqepa, u afirmua si muzikant popullor. Këtë e përgatiti jeta ushtarake me shumë aktivitete. Pas ushtrisë kthehet në Berat. I paraqet librezën që kishte ushtruar si muzikant kryetarit të ekzekutivit, djalit të lagjes Goricë, Stavri Angjeliu. Ky e mbajti  ekonomat një vit. Pas një viti e stabilizoi në punë në ndërmarrjen e konsumit. Në këtë kohë drejtoria e ndërmarrjes “Konsumi” filloi të ngrejë grupin e orkestrës që do të përdorej për argëtimin e qytetarëve në orët e mbasdites në parkun “Dëshmorët e Kombit” që sot, që fatkeqësisht, ka mbetur një rrip toke e shkretë. Dikur në këtë park me lule shumëngjyrëshe mblidheshin familjet beratase me fëmijët e tyre, rinia dhe argëtoheshin, çlodheshin. Ishte diçka shumë e bukur. Jeta bëhej e gjallë dhe e këndshme. Kjo orkestër që ishte e para në vitet 1952, ishte komplekse me instrumentistë të talentuar, siç ishin violinisti Shefit Hoxha, llautjeri Luto Pasha, klarinetist virtuoz Sybi Sadushi. Familjarë e beratas kënaqeshin jo vetëm se uleshin e kalonin darkën me fëmijtë herë pas here, por më tepër i çlodhte muzika e ëmbël popullore që interpretonin këta muzikantë. Shumë njerëz vinin dhe e dëgjonin. Ishte një bukuri e rrallë. 

Dhimua si muzikant i palodhur, merrte pjesë në mjaft aktivitete shoqrore, si piknike, mitingje. Ishte pjesëtar amator në pallatin e kulturës së bashku me grupin e humorit e të këngës, ku dalloheshin artistët Novrus Haznedari, Moisi Baballëku, Drita Capo, Hysen  Isuf, etj. 

Këta njerëz të thjeshtë, të apasionuar për muzikën popullore qytetare, kishin përvojën e tyre në interpretimin artistik të kësaj kënge. Megjithatë ata kishin nevojë për shkencën teorike të muzikës, për trajtimin e saj. Megjithatë, këta muzikantë përpiqeshin  të përfitonin në këtë drejtim. Në këtë kohë në pallatin e kulturës vjen violinisti Thanas Lako. Duke patur përvojën e madhe si violinist në Ansamblin e Ushtrisë dhe në Filarmoninë e Shtetit Tiranë,  ndryshoi nivelin dhe cilësia artistike, se Thanasi kishte mbaruar konservatorin  e Romës. Nga ky muzikanti Dhimo Sqepa e shokët e tij mësuan shumë nga ky violinist dhe për këtë i ishin mirënjohës. Po kështu më vonë përfituan dhe nga muzikanti Sotiraq Konçi,  i cili kishte studiuar për “oboj” në Bullgari. 

Të dy  këta muzikantë dhanë një kontribut të madh duke i dhënë një shtytje më përpara artit në qytetin e Beratit në ato vite. Puna e tyre me koncertet që përgatisnin dhe jepnin për publikun, krijonin dhe mbushnin një boshllëk në shpirtin qytetar, atë të kënaqësisë shpirtërore.


Dhimo Sqepa punoi 50 vjet si muzikant. Ky muzikant, i përket asaj plejade, të cilët luftuan me vështirësitë që paraqiste injoranca dhe prapambetja e kohës. Por me vullnetin, dëshirën, pasionin që kishin për muzikën, për këngët e bukura të qytetit të lindjes bënë që t’i pasqyrojnë në çdo kohë ato me dinjitet. 

Ai mbetet me “pasionin” për muzikën qytetare dhe do të kujtohet me dashuri për gjithçka që bëri si muzikant popullor, gjatë gjithë rrugës së tij 50- vjeçare plot vështirësi.

Stavri Bobo
Rrëfimi i nuses

Zilja e telefonit s’kishte të mbaruar. 


E kishte kapur një gjumë i rëndë. I rëndë siç është zakonisht gjumi i pushimit të pasdrekës. 


Si nëpër ëndërr iu shfaq sikur dikush po e kërkonte. 
Hapi sytë dhe mbajti vesh. 


Zilja ende vazhdonte të binte. 


U ngrit dhe mori receptorin.


- Ku ishe, Nada? Sa nuk e çava telefonin.


- Në gjumë, e ku tjetër.


- Kaq të rëndë e paske atë të uruar gjumë?


- Të rëndë thua? Plumb. Si të ishte gjumi i vdekjes.


- Pa shikoje orën? A nuk e lamë për sot të takoheshim te vendi?


- Paska vajtur vonë. Ja sa të vishem dhe erdha.


- Po të pres.


U  rregullua,  u zbukurua dhe,  para se të dilte, i hodhi edhe një sy vetes  te pasqyra. Dhe, si mbeti e kënaqur, doli nga shtëpia.


Shoqen e gjeti të ulur në tavolinën e parapëlqyer prej tyre. Që andej qyteti shfaqej i mrekullueshëm.

Ashtu të shkujdesura në atë qetësi larg problemeve të familjes, nisën t’i tregonin njëra-tjetrës të rejat e asaj dite pushimi.


Ishte Nada që e nisi rrëfimin e para:


*


“Sot vjehrri u ngrit dhe doli shpejt. 

Krevatin e la të parregulluar. 


U çudita. 


Ç’e gjeti thashë me vete? S’kishte ndodhur kurrë ta linte krevatin kështu. Asnjëherë nuk më ka lënë ta rregulloj unë. Kështu e ka marrë zakon që pas vdekjes së gruas. 


Vazhdova punën. 

Nuk e ndieva kthimin e tij. 


Si pa kuptuar më zuri veshi një nga meloditë e tij të pëlqyera. I merrte pa zë, me fërshëllimë. Kështu e ka. Siç më ka treguar, kur rregullon krevatin, harrohet, i duket sikur e ka pranë të shoqen dhe ia merr pa e kuptuar njërës prej atyre melodive që i pëlqente edhe asaj. 


Nuk desha ta nxirrja nga bota e tij. 


Pas disa çasteve ndjeva se dikush po këndonte me zë të plotë. 


E ndërpreva punën dhe bëra për nga dera.


Ishte ai, vjehrri, që ia kishte marrë për shtatë palë qejfe. 


E dëgjoja për herë të parë.


- Ç’të gjeti?- i thashë.


- Ç’më gjeti?- m’u kthye pa e prishur gjakun.- Kam gëzim. Pse nuk duhet edhe unë të gëzoj?


- Sigurisht,- iu përgjigja duke mbledhur supet.


- Sot, pikërisht sot, është dita ime më e lumtur.

Shqeva sytë, s’e nuk po e kuptoja ç’i kujtonte kjo ditë.


- Pse çuditesh,- m’u drejtua.- A nuk mora pensionin dje?


- Po, e more,- iu përgjigja ashtu më kot.


- Sot pagova 70000 mijë lekë për ilaçet (të vjetra, se me ato jemi mësuar të flasim ne). Na i kishin hequr nga rimbursimi. Nuk e di ti se daullexhiu këndon, kur i griset daullja? Dhe mua sot m’u gris daullja. Prandaj dhe ia mora këngës.


Ia dhashë gazit me të madhe.


Edhe ai qeshi bashkë me mua.


Si u shua ajo e qeshur, m’u drejtua:


- Shiko, nuse, se mos ia tregon njeriu këtë bisedë, se më bën me turp. Do të thonë se u bëra qaraman. Po ç’të bëja? Kjo pagesë ka për të qenë e përmuajshme. Dhe mua s’ka për të më mbetur asgjë, as dhe sa për para xhepi.


- Mos ki merak, ç’më the e kam të kyçur këtu, - i thashë dhe i tregova gojën.- Po ti mos u shqetëso. Kemi ne para.


- E di që keni. Po ju keni edhe shumë halle për të mbuluar me ato rroga që merrni. Po porosinë time mos e harro.


Dhe, siç e sheh, e mbajta fjalën.


*


Po shoqja e saj ç’i tregoi?


Le ta marrim vesh njëherë tjetër.

Agim Mehqemeja

Feri Doko budallai që thoshte gjëra të mençura

Në fshat kishte ardhur Haxhi Lleshi. Dibranët krenoheshin me figurën e tij. Ishte i vetmi që i nderonte duke qenë figurë e pushtetit komunist, ndonëse e ndienin se Enveri dukej që nuk ia  varte shumë, ndaj edhe sikur nuk ishin dhe aq të kënaqur. Familja e Lleshve ishte e  dëgjuar dhe e respektuar. Dibranët  e nderonin Haxhinë edhe pse komunizmin nuk e kishin shumë për zemër. 

Ishte verë. Dielli përvëlonte por malësorët ishin mbledhur në një bahçe me borë e të  freskuar nga hijet e maleve. Nuk kishin lënë pa thërritur edhe Feri/ Dokon. Ishte një burrë tek të pesëdhjetat, i cili ecte zbathur e në shtat kishte një rrobë që nuk i njihej ngjyra. Kur i jepnin ndonjë gjë, e fuste në gji midis asaj që mund të quhej këmishë dhe trupit. Nëpër festa i jepnin kuleçe, mish, hallvë dhe ai gjithnjë i  ruante në të njëjtin vend nën sqetull midis mishit e këmishës. E mbante  ushqimin me dy duar si të ishte i zalisur. Fliste një mori budallallëqesh, por mes tyre nuk mund të linte pa thënë një gjë shumë shumë të mençur, por vetëm një ama dhe ajo nuk harrohej kurrë. 

Në grumbullime të tilla Feri Doko do të ishte se s’bënte në mes malësorëve. Edhe në këtë takim Feri ishte midis tyre. 

Mbasi dëgjuan muhabete nga më të ndryshmet, futën në lojë budallanë në rolin e gaztorit. Haxhiu edhe tjetër herë ishte përballur me të. Këtë herë ai iu drejtua: “O Fer Doko, a ma mirë unë e ti apo babai im e babai yt?” 

Haxhiu mendonte se ai do të lëvdonte jetën e sotme e jo të baballarëve të tyre, por përgjigja erdhi befasuese. Ai nguli në tokë mes barit një shkop të vogël që kishte në dorë dhe u përgjigj duke e parë biseduesin në sy: 

“Jalla lem, jalla lem (Zoti të dashtë) zotni, kur s’e rregulluan mirë ato me dy sy, si mundna ta rregullojnë ne me nga një sy?” 

Haxhiu shikonte vetëm  me një sy. Muhabeti u pre. Haxhiu e ndjeu veten të fyer dhe urdhëroi që ta arrestonin. Nga fundi i bisedës me malësorët, bisedë të cilën ai po e vazhdonte për inerci, se mendjen e kishte tek ai Fer Doko. I vinte edhe turp të merrej me  një budalla. Për t’u bindur në budallallëkun e tij urdhëroi të përgatisnin pesë kg hallvë e t’ia jepnin. Nëse ai do ta hante ishte vërtet budalla.


-O Fer, këtë hallvë e ke nga Haxhia, a mund ta hash?


- Jalla lem efendi, jalla lem hejvallah.


Po Fer Doko e dinte mirë se tek ajo hallvë qëndronte sekreti i lirimit të tij. Iu fut me dy grushta hallvës fët e fët e fët në prezencë të policit. Fshiu fytyrën e yndyrosur me  krahun e grisur të këmishës dhe i kërkoi ujë. Pak më vonë hëngri dhe ç’ka kishte mbetur dhe dera e burgut u hap. Ai i shpëtoi situatës falë zgjuarësisë së tij.

Luftar Spahiu
Penalltitë, 
i kthejnë Italisë pas 24 vjetëve kupën

ITALI-FRANCË 1-1 (120’)

Italia fiton 5-3 pas gjuatjes së 11 metërshave.

Shënues: Zidanë 7’ (pen) Materaci 19’.


Italia Kampione e Botës! Për të katërtën herë në historinë e  tyre “axurrët” kanë arritur në majën më të lartë të globit. Si kurrë më parë, këtë herë penalltitë kanë qenë me fat për Italinë dhe kanë ndihmuar në mposhtjen e Francës. Një arritje e madhe për këtë skuadër dhe për këtë vend, që ka mundur t’i kundërpërgjigjet në mënyrën më të mirë të mundshme skandalit që shpërthen për  takimet e ndeshjeve të klubeve kryesore. Gjithçka nis mirë për Francën, kur Materaci pengon në zonë Maladën dhe penallti, e cila kthehet në gol nga Zidani. Të zgjidhet gjithçka kaq shpejt? Është  finalja e Kupës së Botës dhe asgjë nuk mund të jetë e mbaruar. Dhe në të 19’minutë pas një goditje këndi Pirlo kroson saktë dhe Materaci kërcen më shumë se të tjerët dhe shënon pa probleme në portën e Bartezit të hutuar. Me pak raste për shënim mbyllen 90 minutat në barazimin 1-1 dhe shtesat janë të pashmangshme. Në shtesat momenti më i bukur ishte kur Zidane me një gjuajtje fantastike dhe me pritjen po aq fantastike të Bufon. Por kur kujtimet e Francë ’98 e Euro 2000 kalojnë në mendjen e italianëve, është Zidane që prish në mënyrën më të shëmtuar ndeshjen e tij të fundit, pasi godet me kokë në gjoks Materacin. Dhe pas protestave dhe këshillimit me anësorin, gjyqtari nuk fal dhe i tregon të kuqen. Gjithçka tregon se penalltitë do të zgjidhin kampionen e re të botës. Vendimtar në gjuajtjen e 11 metërshave ishte gabimi i Trezegesë që godet tranversën. Asnjë gabim nga italianët dhe pas 24 vjetësh mrekullia përsëritet duke u ulur në “fronin e botës”.

Çmimet e Botërorit “Gjermani 2006”
Lojtari më i mirë ose Topi i Artë:

Zinedin Zidane, Francë.

Shënuesi më i mirë: Miroslav Klose, Gjermani.

Portieri më i mirë: Grianluigi Buffon, Itali.

Lojtari më i ri, më i mirë: Lukas Podolski, Gjermani.

Ekipi më i kompletuar: Portugali.

Ekipet më fair-play: Spanjë-Brazili.
Arkivi historik i sporteve Vangjel Buda

3 pyetje, 3 përgjigje

Përse Botërorit i mungoi spektakli që pritej?
Në përgjithësi takimeve të Botërorit u mungoi ai spektakël që pritej. Gati te të gjitha ekipet u vu re qëllimi për të evituar humbjen e kjo e mbështetur në rreshtimin në mbrojtje me shumë forca, aq sa në zonat e  rreptësisë u dyndën futbollistë dhe kur bëhej goditje për në portë nga që nuk kishte hapësirë, topi pengohej nga trupat e tyre. Duke  luajtur kështu, sulmuesit dhe mesfushorët me gjithë përpjekjet që bënin për të ndërtuar sulmin e befasishëm, nuk mundën, pasi kishin më pak forca e thyheshin shpejt. Në takimet pati ekuilibër forcash ku veprimet mbrojtëse u bënë shkak që botërorit t’i mungojë spektakli që pritej, pavarësisht se  takimet te ne paraqitnin shumë interes, kjo ishte diçka tjetër.

Pse fitoi kupën ekipi italian?
Nga sondazhet e parashikimeve të paktën në vendin tonë, pavarësisht dëshirave të sportdashësve, shumica parashikonin fituese ekipin e Brazilit, pastaj të Gjermanisë dhe Italisë.


Parashikimi për Italinë ishte më real, sepse mbështetej në futbollin më të bukur që ka sot në botë. Vërtetë në Itali luajnë shumë futbollistë të mëdhenj të huaj, përsëri gati çdo ekip në Itali ka në përbërje lojtarë të aftë, me përvojë që e përfaqësojnë denjësisht. Dhe pikërisht ky kontigjent cilësorë nuk i mungonte Italisë ku trajneri Marcelo Lipi, pati meritë që diti t’i zgjedhë këta, t’i përgatitë dhe t’i drejtojë. Nga sa pamë, Lipi me atë qetësi karakteristike, mendonte e mendonte dhe me inteligjencë e me siguri vepronte.


Pa dashur të zgjatemi në repartin e mbrojtjes, i cili ishte më i forti në botë, pasi edhe kjo nuk është gjë e re, sepse të mëdhenjtë e Italisë në këtë repart nuk i kanë munguar, si Faketi, Barezi, portieri Xof. Ishin të tjerë në këtë Botëror që spikatën me emra të mëdhenj, si Bufon, Kanavaro, Katuzo, pra, një traditë e theksuar në repartin italian të  mbrojtjes.


Italia kishte një ekip kompakt, pa pika të dobëta, asnjë futbollistë nuk luajti nën  notën mesatare. Së fundi, futbollistët italianë krahas talentit dhe përvojës kanë edhe intelekt të veçantë sportiv, me këtë nuk duhej kuptuar se ekipeve të tjera kjo cilësi u ka munguar, por te italianët është më e theksuar.

Përse humbi ekipi 

i Brazilit?
Ashtu sikundër deklaroi në intervistën e vetë futbollisti francez Platini, futbollistëve të mëdhenj në përgjithësi iu bë një reklamë fallce. Kudo u krijuan parashikime jo objektive, sepse nuk ishin bazuar në gjendjen aktuale të futbollistëve brazilianë në prag të Botërorit. Fama e Ronaldinjos, emri i Ronaldos, Adrianos, Kaka, R. Karlo u zbehën  në këtë Botëror. Forma e Ronaldos dhe e Adrianos të dëmtuar diheshin. Atyre u kishte humbur shkëlqimi. Ronaldinjo dhe Kaka si futbollistë të talentuar, por pa përvojë, nuk mundën të shkëlqejnë në këto ndeshje të mëdha të Botërorit, ndaj edhe dështuan, ndërsa mbrojtësit R. Karlo dhe Kaka, pavarësisht stazhit,  që shquheshin në klubet e tyre, në këtë Botëror nuk dolën nga zona e tyre për t’u bërë shkëndi e sulmit pasi, e ndienin veten të pasigurtë.


Pra, Brazili humbi, sepse aktualisht futbollistët cilësorë të tij nuk e gëzonin  atë formë sportive, paçka që sportdashësit e parashikonin  fituese të këtij Botërori, madje edhe disa tifozë jo objektivë të Brazilit do t’i dëgjosh të thonë se humbja e Brazilit ishte surpriza e këtij Botërori, në fakt nuk është kështu, pasi ky Botëror nuk pati surpriza.

Vlash Pambuku
Vlerësim për kontributin e  futbollistëve nga Kuçova

Sportdashësit e qytetit tonë e vlerësojnë kontributin që kanë dhënë futbollistët e klubeve të tjera sportive në ecurinë e  futbollit “Tomori”. Ata bëjnë pjesë në historinë e këtij futbolli, pavarësisht stazhit që kanë luajtur dhe për këtë kontribut ata kanë merituar falënderime.


Do të përmend gjashtë futbollistë nga Kuçova, Edmond Voda, Bashkim Sulejmani, Vladimir Skuro, Dashnor Dume, Gëzim Gega, Romeo  Koçani. 

Në këtë shkrim jam ndalur në njërin prej tyre, Edmond Voda.
Edmond Voda
Në vitet 1970-1978 në Kuçovë stërvitej një brez i ri futbollistësh me të ardhme nga trajneri Ibraim Hoxha. Pikërisht ky trajner pati përgatitur futbollistë cilësorë të “Tomorit”: Zahon, Hodon, Alabakun, Karaj, Picinanen, Qojlen. Trajneri Hoxha e kishte të theksuar faktin që në se një futbollist  nga ekipi nuk premtonte të ardhme, ai e zëvendësonte me një të ri. E në këtë ekip ishte dhe Mondi i vogël për të cilin trajneri ishte optimist për të ardhmen. Dhe  ashtu ndodhi. Mondi luante sulmues dhe mesfushor duke u shquar në veprimtaritë kombëtare dhe lokale të fëmijëve.


Trajneri Fiqo Dura duke parë tek Mondi të ardhme, e aktivizoi në ekipin e të rinjve. Po në atë  vit, 1984, aktivizohet me ekipin kombëtar për të rinj në veprimtarinë ndërkombëtare të Ballkaniadës zhvilluar në Athinë ku u shqua si sulmues e golashënues me 3 gola.

Fanelën do t’ia dorëzoj Mondit

Vetëm një vit stazh bëri Mondi në ekipin e të rinjve, pasi ndodhi ajo që ngjet shpesh me talentet që kalojnë shpejt nga njëri ekip tek tjetri. Trajneri Agim Mukavelati e mori në ekipin e të rriturve “Kuçova”. Ishte pikërisht Mondi që meritoi të marrë në dorëzim fanelën e një prej futbollistëve më të mirë të Kuçovës, Agim Prifti.


Mondi shquhej për përdorim topi, sprinter, koordinues, driplues i aftë dhe golashënues.


Në vitin 1987 kur Kuçova  pësoi  rënie në kategori, disa nga futbollistët u aktivizuan me “Tomorin” ndër ta edhe Mondi.

Në vitin 1989 “Tomori” shkëlqeu në Kupën e Shqipërisë pavarësisht që nuk mundi të bëhej fitues i saj dhe meritë në këtë arritje kishte edhe Mondi, 2 vite më vonë “Tomori” bëhet pjesëmarrës i Kupës Ballkanike duke luajtur dy takime me ekipin rumun “Otolul” të qytetit Galat, ku u dallua edhe Modni, sidomos në takimin e luajtur në Berat ku “Tomori” fiton 2-0.


Më vonë erdhën vitet ku “Tomori pëson rënie, Mondi aktivizohet me ekipin dinamovit duke patur sukses në aktivizimin edhe në disa takime ndërkombëtare si me Godeborgun, Olimpikun, Kazablankën, Agrinjon, Austri.


Mondi në ekip kapiten dëshmon qartë edhe për peshën që ai ka patur në ekipin dinamovit.

Kalçeto, sporti i preferuar

Dhe kur Mondi e pa veten që në futboll nuk ishte i mëparshmi të shkëlqejë, por duke mos patur forca që të largohet nga sporti, aktivizohet në ekipin kombëtar të kalçetos, ku ishte ndër më të mirët. Përvoja si futbollist dhe aftësia që zotëronte akoma bënë që më vonë të jetë në rolin e trajnerit të ekipit, ku ndër takimet kryesore përmendim atë të zhvilluar me ekipin grek dhe maqedonas, vepritmari që u vlerësuan edhe në drejtim të përgatitjes së ekipit.

Trajneri Agim Mukavelati për Vodën

Mondi erdhi  nga ekipi i të rinjve me përgatitje të kënaqshme. E mora në ekip ndoshta para kohe për nga mosha, por shumë i sigurtë se do të jetë i nevosjhëm për të plotësuar boshllëqe në ekip. Mondi ishte futbollist që luante në të dy repartet, në sulm dhe në mesfushë, pra ishte një avantazh që unë si trajner e shfrytëzova më së miri duke e vënë në ato role ku kishte më shumë nevojë ekipi. Tek Mondi spikaste shkathtësia, veprimet me top, intuita dhe njohja e portës me forcë goditëse.

Gazeta sportive “Otolul”, 1991:


Nuk mundëm të përballonim lojën fort e plot rritëm të futbollistëve të “Tomorit” në atë ndeshje ku mbrojtësit tanë u çoroditën. Më pëlqyen: A. Kokalari, E. Voda, E. Rehovica, K. Bozgo. Na kishin folur shumë për tifozërinë e këtij qyteti të vogël me futbollista të  përgatitur.

Vlash Pambuku
